
ᐊᕐᕌᒍᑕᒫᑦ ᐅᓂᒃᑳᓕᐊᖅ 

2015-2016 

ᐃᓕᖅᑯᓯᐅᔭᕆᐊᖃᖅᑐᓕᕆᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 

 

ᐅᐱᒍᓱᒃᐳᖓ ᑐᓂᓯᔪᓐᓇᕋᒪ ᓯᕗᓪᓕᖅᐹᒥ ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᒥᒃ ᐃᓕᖅᑯᓯᐅᔭᕆᐊᖃᖅᑐᓕᕆᔨᒧᑦ ᓄᓇᕗᒻᒥ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᓐᓄᑦ, ᔮᓄᐊᕆ 5, 2015-ᒥ ᒫᔾᔨ 31, 2016-ᒧ ᑎᑭᖦᖢᒍ. 

 

ᑎᒃᑯᐊᖅᑕᐅᓂᖅ ᐱᓕᕆᐊᒃᓴᖏᓪᓗ 

ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐱᓕᕆᐊᒃᓴᖃᖅᐳᖅ, ᓇᐃᓈᕐᓗᒍ, ᐸᓴᒋᔭᐅᔪᓂᒃ ᑐᓴᖅᑎᑕᐅᕙᒡᓗᓂ ᖃᐅᔨᓴᖅᐸᒡᓗᓂᓗ 
ᐱᕋᔭᖕᓂᐅᓚᖅᑐᒥᒃ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ. ᐱᕋᔭᒃᑐᒥᒃ ᖃᐅᔨᔭᐅᔪᖃᖅᐸᑦ, ᐱᖁᔨᕗᖔᓕᐅᕆᐊᖃᖅᐳᖅ 
ᐱᕋᔭᖕᓂᕆᔭᐅᔪᖅ ᑲᒪᒋᔭᐅᖁᓪᓗᒍ. ᐃᓕᖅᑯᓯᐅᔭᕆᐊᖃᖅᑐᓕᕆᔨ ᑐᓴᖅᑎᑦᑎᕈᓘᔭᙱᓪᓗᓂ ᐱᓕᕆᓂᐊᖅᐳᖅ ᓄᓇᕗᑦ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᓐᓄᑦ ᐱᕋᔭᖕᓂᖅ ᐅᖃᐅᓯᕆᓂᐊᕐᓗᒍ ᖃᐅᔨᒃᑲᖅᑕᐅᔾᔪᑕᐅᔪᖅ ᓇᓗᓇᐃᕐᕕᒋᑦᑎᐊᕐᓗᒋᓪᓗ - 
ᓄᓇᕗᒻᒥᐅᓕᒫᓄᓪᓗ - ᐅᖃᐅᓯᐅᔪᑦ ᖃᐅᔨᓴᖅᑕᐅᓂᐊᕐᓂᖏᓐᓂᒃ ᑲᒪᒋᔭᐅᑲᐅᑎᒋᓗᑎᒡᓗ, ᓱᓕᑦᑎᐊᕐᓗᑎᒃ ᑲᔪᓯᑦᑎᐊᕐᓗᑎᒡᓗ. 

ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐊᐅᓚᑦᑎᔨᐅᕗᖅ ᐃᓚᖓ 6-ᒦᑦᑐᑦ ᒪᓕᒃᖢᒍ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐱᖁᔭᖓᓂ, 
ᐊᑐᓯᒋᐊᓚᐅᖅᓯᒪᓪᓗᓂ ᐊᐃᕆᓕ 1, 2015-ᒥ. ᐅᐱᒍᓱᑦᑎᐊᓚᐅᖅᐳᖓ ᐱᓕᕆᐊᒃᓴᖅᑖᖅᑎᑕᐅᓚᐅᕋᒪ ᓯᕗᓪᓕᖅᐹᒥ 
ᐃᓕᖅᑯᓯᐅᔭᕆᐊᖃᖅᑐᓕᕆᔨᒧᑦ ᔮᓄᐊᕆ 5, 2015-ᒥ ᐅᑭᐅᓄᑦ ᑕᓪᓕᒪᓄᑦ. 

ᒫᔾᔨᐅ ᓄᙳᐊᓂ 2015-ᒥ, ᖃᔅᓯᑲᓪᓚᖕᓂᒃ ᐱᓕᕆᑎᑦᑎᓚᐅᖅᐳᑦ 
ᐸᕐᓇᐃᕙᓪᓕᐊᑎᓪᓗᒋᑦ ᒪᓕᒐᓕᐊᖑᔫᑉ ᐊᑐᓕᖅᑎᑕᐅᓂᒃᓴᖓᓄᑦ: 

• ᑭᓇᐅᓂᓐᓂ ᐅᖃᐅᓯᐅᓚᐅᖅᐳᖓ ᒪᓕᒐᓕᐅᕐᕕᖕᒥ ᓄᓇᕗᒻᒥ. 
• ᑮᓇᐅᔭᓕᕆᔨᒃᑯᑦ ᒥᓂᔅᑕᖓ ᑲᑎᖃᑎᒋᓚᐅᖅᐸᕋ, ᑮᑦ ᐲᑕᓴᓐ, 

ᐊᖓᔪᖅᑲᐅᑎᖏᑦ ᐊᒻᒪ ᐱᓕᕆᕝᕕᒋᔭᖓᓂ ᐃᖅᑲᓇᐃᔭᖅᑐᓕᕆᔨᒃᑯᑦ 
ᐃᖅᑲᓇᐃᔭᖅᑎᖏᑦ. 

• ᐃᓕᖅᑯᓯᐅᔭᕆᐊᖃᖅᑐᓕᕆᐅᑉ ᒥᒃᓵᓄᑦ ᖃᐅᔨᒋᐊᕈᑎᒃᓴᐃᑦ ᐊᒻᒪ 
ᖃᓄᖅ ᐱᕋᔭᖕᓂᐅᔪᒥᒃ ᐅᖃᐅᓯᖃᕆᐊᖃᕐᓂᐅᑉ ᒥᒃᓵᓄᑦ 
ᐴᖅᑕᐅᓚᐅᖅᐳᑦ ᐃᖅᑲᓇᐃᔭᖅᑎᓕᒫᑦ ᑮᓇᐅᔭᒃᓴᖏᑕ 
ᐴᒃᓴᐅᑎᖏᓐᓄᑦ ᓄᓇᕗᑦ ᒐᕙᒪᒃᑯᑦ ᐃᑲᓇᐃᔭᖅᑎᖏᓐᓂ. 

• ᐊᐱᖅᓱᖅᑕᐅᓚᐅᖅᐳᖓ ᑎᑎᕋᖅᓯᒪᔪᒃᑯᑦ, ᓈᓚᐅᑎᒃᑯᑦ ᐊᒻᒪ ᑕᓚᕖᓴᒃᑯᑦ ᐱᕙᓪᓕᐊᔪᓕᕆᔨᓂ ᐃᖃᓗᖕᓂ. 

ᐸᕐᓇᐃᕙᓪᓕᐊᑎᓪᓗᑕ ᒪᓕᒐᓕᐊᖑᔫᑉ ᐊᑐᓕᖅᑎᑕᐅᓂᖓᓄᑦ, ᐋᖅᑭᒃᓱᐃᓚᐅᕆᕗᖓ ᐃᑲᔫᑕᐅᔪᓐᓇᖅᑐᒥᒃ ᐃᑭᐊᖅᑭᕕᖕᒥᒃ, 
ᐊᑭᖃᙱᑦᑐᒥᒃ ᐅᖄᓚᕝᕕᐅᔪᓐᓇᖅᑐᒥᒃ ᐊᒻᒪ ᐊᑭᖃᙱᑦᑐᒥᒃ ᓱᒃᑲᔪᒃᑯᑦ ᓇᒃᓯᐅᔾᔨᕝᕕᐅᔪᓐᓇᖅᑐᒥᒃ. 

ᓇᓗᓇᕈᓐᓃᒃᑲᓐᓂᕐᓂᐊᕆᓪᓗᓂ ᐅᐊᐃᑦᑎᐊᕈᒃᑲᓐᓂᖅ ᑕᕝᕙᓂ ᐅᓂᒃᑳᓕᐊᒥ, ᒪᓕᒐᖅᑖᓵᖅ ᑐᓴᖅᑎᑦᑎᔾᔪᑕᐅᓇᓱᖕᓂᖓᓂᒃ ᐊᒻᒪ 
ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᑐᓴᐅᒪᓕᒃᑲᓐᓂᕐᓗᑎᒃ ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐃᑲᔪᖅᑕᐅᔭᕆᐊᓕᖕᓄᑦ ᐊᑐᐃᓐᓇᐅᑎᑕᐅᓂᖓ 
ᑲᔪᓯᑦᑎᐊᖅᑐᒻᒪᕆᐊᓘᓚᐅᕐᓂᖏᓐᓂᒃ. ᐅᓄᖅᑐᓂᒃ ᐊᐱᖅᑯᑕᐅᔪᓂᒃ ᑲᒪᖃᑦᑕᖅᓯᒪᕗᖓ ᐅᓄᖅᑐᒻᒪᕆᐊᓗᖕᓂᓪᓗ 
ᐱᕋᔭᖕᓂᕋᖅᑕᐅᓯᒪᔪᓂᒃ ᐅᖃᐅᓯᖃᖃᑦᑕᖅᓯᒪᓪᓗᖓ. ᐊᔾᔨᖏᓐᓂᒃ ᐱᓇᔪᖃᑦᑕᖁᔨᓂᐊᖅᐳᖓ ᖃᑯᑎᒃᑯᑦ 
ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐊᑐᐃᓐᓇᐅᑦᑎᐊᖁᓪᓗᒍ ᐊᒻᒪ ᐱᕙᓪᓕᐊᓂᖓ ᐱᕋᔭᖕᓂᐅᑉ ᐅᖃᐅᓯᕆᔭᐅᓂᖓ ᓄᓇᕗᑦ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᑦ ᐅᔾᔨᖅᓱᖅᑎᑕᐅᑦᑎᐊᖏᓐᓇᕐᓗᑎᒃ. 

 

ᐃᓕᖅᑯᓯᐅᔭᕆᐊᖃᖅᑐᓕ
ᕆᔨᒧᑦ ᖃᐅᔨᒋᐊᕐᕕᒃᓴᖅ 

Ethics.officer.nu@gmail.com 

ᐅᖃᓘᑖ: 844-ETHICS2 (844-384-
4272) 

ᓱᒃᑲᔪᒃᑯᑦ: 800-507-0962 

1 
______________________ 
ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᖅ 2015-16 
ᐃᓕᖅᑯᓯᐅᔭᕆᐊᖃᖅᑐᓕᕆᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 

ᐱᕋᔭᖕᓂᕐᒥᒃ ᐅᖃᐅᓯᖃᕈᒪᒍᕕᑦ 

ᐱᕋᔭᖕᓂᖅ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐱᖁᔭᖓᓂ ᓇᓗᓇᐃᖅᑕᐅᓯᒪᕗᖅ. ᐃᒪᓐᓇ ᑐᑭᖃᖅᐳᖅ ᐅᑯᓂᖓ ᓇᓕᐊᖕᓂᑐᐃᓐᓇᖅ 
ᖃᓄᐃᓕᐅᖅᑐᖃᖅᐸᑦ ᐃᖅᑲᓇᐃᔭᖅᑎᒧᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖓᑕ ᐱᔪᓐᓇᕐᓂᕆᔭᖓᓂ ᐱᓕᕆᓗᓂ: 
 

(a) ᓯᖁᒥᑦᑎᔪᖅ ᐱᖁᔭᕐᒥᒃ ᒪᓕᒐᓕᐅᕐᕕᖕᒥ, ᑲᓇᑕᐅᑉ ᒪᓕᒐᓕᐅᕐᕕᒡᔪᐊᖓᓂ ᐅᕝᕙᓘᓐᓃᑦ ᒪᓕᒐᓕᐅᖅᑎᑦ ᑲᓇᑕᒥ 
ᐅᑭᐅᖅᑕᖅᑐᒥᓘᓐᓃᑦ ᐊᕕᒃᑐᖅᓯᒪᔪᓂ, ᐅᕝᕙᓘᓐᓃᑦ ᒪᓕᒐᐃᑦ ᓇᓕᐊᖕᓂᑐᐃᓐᓇᖅ ᐱᖁᔭᕐᒥ ᐋᖅᑭᒃᑕᐅᔪᑦ; 
 
(b) ᒪᓕᑦᑎᐊᙱᑦᑐᑦ ᑎᓕᐅᕆᔾᔪᑕᐅᔪᓂᒃ ᒥᓂᔅᑕᒧᑦ ᐋᖅᑭᒃᑕᐅᔪᓂᒃ, ᒥᓂᔅᑕ ᑲᒪᒋᔭᒃᓴᓕᒃ ᑮᓇᐅᔭᓂᒃ ᐊᐅᓚᑦᑎᓂᕐᒧᑦ 
ᐱᖁᔭᖕᒥᒃ, ᐅᕝᕙᓘᓐᓃᑦ ᑮᓇᐅᔭᓂᒃ ᐊᐅᓚᑦᑎᔨᑦ ᑲᑎᒪᔨᖏᓐᓂᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐊᐅᓚᑦᑎᓂᖅ 
ᐅᕝᕙᓘᓐᓃᑦ ᑭᒃᑯᑐᐃᓐᓇᓄᑦ ᐱᖁᑎᒋᔭᐅᔪᑦ ᐱᔾᔪᑎᒋᓪᓗᒋᑦ ᐃᖅᑲᓇᐃᔭᖅᑎᐅᑉ ᑲᒪᒋᔭᖏᓐᓂᒃ; 
 
(c) ᐊᑐᕐᓂᕐᓗᒡᓗᓂ ᑭᒃᑯᓕᒫᑦ ᑮᓇᐅᔭᖁᑎᖏᓐᓂᒃ ᐅᕝᕙᓘᓐᓃᑦ ᑭᒃᑯᓕᒫᑦ ᐱᖁᑎᖏᓐᓂᒃ; 
 
(d) ᐱᐅᙱᑦᑐᒥᒃ ᐊᐅᓚᑦᑎᑦᑎᐊᖅᓯᒪᙱᓪᓗᓂ ᑭᒃᑯᑐᐃᓐᓇᑦ ᐱᖁᑎᖏᓐᓂᒃ ᐅᕝᕙᓘᓐᓃᑦ ᐃᑲᔫᑎᒃᓴᖏᓐᓂᒃ 
ᐃᖅᑲᓇᐃᔭᖅᑎᐅᑉ ᑲᒪᒋᔭᒃᓴᖏᓐᓂᒃ, ᐱᖃᓯᐅᑎᓪᓗᒋᑦ ᖃᓄᐃᓕᐅᕈᑕᐅᔪᑦ ᐅᕝᕙᓘᓐᓃᑦ ᖃᓄᐃᓕᐅᕈᑕᐅᙱᑦᑐᑦ 
ᐅᔾᔨᖅᓱᙱᓪᓗᓂ ᐱᔮᕆᓗᓂᓘᓐᓃᑦ ᖁᔭᓈᖅᓯᓂᖓᓂᒃ ᓇᓗᓇᙱᓪᓗᓂ ᐊᐅᓚᑦᑎᑦᑎᐊᕈᑎᓄᑦ ᑭᒃᑯᑐᐃᓐᓇᑦ 
ᐱᖁᑎᖏᓐᓂᒃ ᐅᕝᕙᓘᓐᓃᑦ ᐃᑲᔫᑎᒃᓴᖏᓐᓂᒃ; 
 
(e) ᐸᒡᕕᓴᐃᓗᓂ ᐅᕝᕙᓘᓐᓃᑦ ᐅᖃᐱᓗᒡᓗᓂ ᐋᓐᓂᖅᓯᓗᓂᓘᓐᓃᑦ ᑭᓇᑐᐃᓐᓇᑦᑎᐊᕐᒥᒃ ᐃᓄᖕᒥᒃ 
ᐃᖅᑲᓇᐃᔭᖅᑎᐅᙱᑦᑐᒥᒃ ᐅᕝᕙᓘᓐᓃᑦ ᓱᕋᐃᓗᓂ ᐃᓄᖕᓄᑦ ᐅᕝᕙᓘᓐᓃᑦ ᑳᑦᑐᓛᕆᔭᐅᔫᑉ ᐱᔪᓐᓇᐅᑎᖏᓐᓂᒃ 
ᑭᓇᑐᐃᓐᓇᕐᒧᑦ ᐃᓄᖕᒧᑦ ᐱᔨᑦᑎᕋᖅᑐᒧᑦ ᐱᔨᑦᑎᕋᖅᑕᐅᔪᒧᓪᓘᓐᓃᑦ ᐅᕝᕙᓘᓐᓃᑦ ᑐᓴᒐᒃᓴᓂᒃ ᐱᔨᑦᑎᕋᕐᓂᐅᑉ ᒥᒃᓵᓄᑦ 
ᑭᓱᑐᐃᓐᓇᑦᑎᐊᓂᒃ ᐱᓕᕆᕝᕕᖕᒥᙶᖅᑐᓂᒃ ᐅᕝᕙᓘᓐᓃᑦ ᑭᒃᑯᑐᐃᓐᓇᓄᑦ ᑎᒥᐅᔪᓄᑦ; 
 
(f) ᖃᓄᐃᓕᐅᕈᑎᖃᕐᓗᓂ ᖃᓄᐃᓕᐅᕈᑎᖃᙱᓪᓗᓂᓘᓐᓃᑦ ᐃᓅᓯᕐᒥᒃ ᖁᐊᖅᓵᕐᓇᖅᑎᑦᑎᕐᔪᐊᓕᕐᓗᓂ ᐊᒻᒪ 
ᖁᐊᖅᓵᕐᓇᖅᑎᑦᑎᓪᓚᕆᓕᕐᓗᓂ, ᖃᓄᐃᙱᑦᑎᐊᕐᓂᕐᒧᑦ ᐅᕝᕙᓘᓐᓃᑦ ᐊᑦᑕᕐᓇᖅᑕᐃᓕᒪᓂᕐᒧᑦ ᐃᓄᖕᓂᒃ, ᑭᒃᑯᑐᐃᓐᓇᓂᒃ 
ᐃᓛᒃᑯᓪᓘᓐᓃᑦ ᐱᖁᑎᒋᔭᐅᔪᓂᒃ, ᐅᕝᕙᓘᓐᓃᑦ ᐊᕙᑎᑦᑎᓐᓄᑦ, ᑭᓯᐊᓂ ᖁᐊᖅᓵᕈᓐᓇᖅᑐᑦ ᐃᖅᑲᓇᐃᔭᖅᑎᒥᒃ 
ᐱᓕᕆᔪᖃᖅᑎᓪᓗᒍ ᐱᓕᕆᐊᒃᓴᒥᓂᒃ ᐅᕝᕙᓘᓐᓃᑦ ᐊᐅᓚᓂᕆᔭᖏᑦ; 
 
(g) ᐱᒻᒪᕆᐅᔪᒥᒃ ᓱᕋᐃᓗᓂ ᐱᒻᒪᕆᐅᑎᑕᐅᔪᑦ ᐃᓕᖅᑯᓯᖃᑦᑎᐊᕋᓱᖕᓂᐅᓪᓗ ᒪᓕᒐᖏᓐᓂᒃ; 
 
(h) ᖃᓄᑐᐃᓐᓇᖅ ᐊᑭᒋᐊᖅᑐᖃᖅᐸᑦ ᐃᖅᑲᓇᐃᔭᖅᑎᒧᑦ ᐅᕝᕙᓘᓐᓃᑦ ᐊᓯᐊᓄᑦ ᐃᓄᖕᒧᑦ;  
 
(i) ᑐᒃᓯᕋᖅᑐᖃᕐᓗᓂ, ᖃᓄᐃᓕᐅᖁᔨᓗᓂ ᐅᕝᕙᓘᓐᓃᑦ ᑎᓕᐅᕆᓗᓂ ᐊᖓᔪᖅᑳᕆᔭᐅᔪᖅ, ᐊᐅᓚᑦᑎᔨᒻᒪᕆᐅᔪᕐᓘᓐᓃᑦ 
ᐃᖅᑲᓇᐃᔭᖅᑎᒧᑦ ᐃᖅᑲᓇᐃᔭᖅᑎᒥᓪᓘᓐᓃᑦ ᐊᓯᒥᓄᑦ ᐃᓄᖕᒧᑦ ᐱᕋᔭᖁᔭᐅᓗᓂ ᖁᓛᓂ ᐅᖃᐅᓯᐅᓯᒪᔪᒥᑦ. 

 
ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐱᖁᔭᕐᒥ ᓇᓗᓇᐃᖅᓯᒪᕗᖅ ᐃᖅᑲᓇᐃᔭᖅᑎᑦ ᒪᓕᒃᐸᓪᓕᐊᔭᕆᐊᖃᖅᑕᖏᓐᓂᒃ 
ᐱᕋᔭᖕᓂᐅᑐᐃᓐᓇᕆᐊᓕᖕᒥᒃ ᐅᖃᐅᓯᖃᕈᒪᔪᖃᖅᐸᑦ. ᓯᕗᓪᓕᕐᒥ ᐱᓇᔪᒐᓱᑦᑎᐊᕆᐊᖃᖅᐳᖅ ᐅᖃᐅᓯᕆᓂᐊᖅᑕᒥᓂᒃ 
ᐱᔪᓐᓇᐅᑎᖃᖅᑎᖃᖅᑎᐅᔪᓄᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂ. ᐅᑯᐊ ᐱᖃᓯᐅᑎᓪᓗᒋᑦ: 
 

• ᐊᐅᓚᑦᑎᔨᒻᒪᕆᒃ 
• ᒥᓂᔅᑕᐅᑉ ᑐᒡᓕᖓ ᐅᕝᕙᓘᓐᓃᑦ ᓯᕗᓕᖅᑎᐅᔪᓄᑦ 
• ᒥᓂᔅᑕᐅᑉ ᑐᒡᓕᐊ ᑮᓇᐅᔭᓕᕆᔨᒃᑯᓐᓄᑦ 
• ᐊᓯᖏᓪᓗ ᒥᓂᔅᑕᐅᑉ ᑐᒡᓕᖏᑦ ᓈᒻᒪᒐᓱᒋᔭᖏᑦ 

 
ᐱᕋᔭᖕᓂᐅᔪᒥᒃ ᐅᖃᐅᓯᖃᕈᓐᓇᕆᕗᑦ ᑭᓇᑐᐃᓐᓇᕐᒧᑦ ᐃᓄᖕᒧᑦ ᐱᔾᔪᑎᖃᑦᑎᐊᕐᓗᑎᒃ ᐅᒃᐱᕈᓱᒃᐸᑕ ᑕᐃᒪᐃᓕᐅᕆᐊᖃᕐᓂᖏᓐᓂᒃ 
ᓄᖅᑲᖅᑎᑦᑎᓇᓱᒡᓗᑎᒃ  ᐃᓅᓯᕐᒧᑦ ᖁᐊᖅᓵᕐᓇᓕᒑᔪᓂᒃ, ᖃᓄᐃᙱᑦᑎᐊᕐᓂᕐᒧᑦ ᐊᑦᑕᕐᓇᖅᑕᐃᓕᒪᓂᕐᒧᓪᓗ ᐃᓄᖕᒥᒃ ᐅᕝᕙᓘᓐᓃᑦ 
ᐱᖁᑎᓄᑦ ᐊᕙᑎᒧᓪᓗ ᖁᐊᖅᓵᕐᓇᓕᒑᔪᓂᒃ. 

2 
______________________ 
ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᖅ 2015-16 
ᐃᓕᖅᑯᓯᐅᔭᕆᐊᖃᖅᑐᓕᕆᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 
 



 
ᐅᓪᓗᑦ 30 ᐊᓂᒍᖅᐸᑦ ᐱᕋᔭᖕᓂᐅᔪᒥᒃ ᐅᖃᐅᓯᖃᖅᑐᖃᓚᐅᕐᓗᓂ, ᐱᔪᓐᓇᐅᑎᖃᖅᑎᐅᔪᓂᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ 
ᐱᒋᐊᖅᑎᑦᑎᑦᑎᐊᖅᓯᒪᙱᓐᓂᖏᓐᓂᒃ ᖃᐅᔨᓴᕆᐊᓕᖕᒥᒃ ᐋᖅᑭᒋᐊᖅᓯᓂᕐᒥᓪᓗ, ᑕᐃᒪᓕ ᐃᓕᖅᑯᓯᐅᔭᕆᐊᖃᖅᑐᓕᕆᔨᒧᑦ 
ᐅᖃᐅᓯᐅᔭᕆᐊᖃᓕᖅᐳᖅ. ᒫᓐᓇᐅᔪᖅ, ᐃᓕᖅᑯᓯᐅᔭᕆᐊᖃᖅᑐᓕᕆᔨ ᖃᐅᔨᓴᖅᑎᑦᑎᓯᒋᐊᖃᑦᑕᕐᓂᐊᖅᐳᖅ, 
ᐃᖅᑲᖅᑐᖅᑕᐅᔾᔪᑎᒃᓴᖃᕐᒪᖔᑦ ᑐᑭᓯᓇᓱᐊᓚᐅᖅᖢᑎᐅᒐᔪᒃᑐᑦ ᐅᖃᐅᓯᐅᔪᖅ ᓇᓗᓇᐃᖅᑕᐅᖁᓪᓗᒍ, ᓇᓗᓇᕈᓐᓃᖅᐸᑦ, 
ᐱᕋᔭᖕᓂᕋᖅᑕᐅᓕᕋᔭᖅᐳᖅ. ᐊᓯᐊᒍᓪᓕ, ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐃᒪᐃᓕᐅᕈᓐᓇᖅᐳᖅ: 
 

• ᐋᖅᑭᒃᓯᓇᓱᒃᐸᒡᓗᓂ ᐊᑲᐅᙱᓕᐅᕈᑎᑕᖃᓕᕌᖓᑦ 
• ᐊᑲᐅᙱᓕᐅᕈᑕᐅᔪᖅ ᐅᖃᐅᓯᕆᕙᒡᓗᒍ ᐊᑲᐅᙱᓕᐅᕈᑎᒧᑦ ᐋᖅᑭᒋᐊᕈᑕᐅᒃᑲᓐᓂᕈᓐᓇᖅᑐᒥᒃ 
• ᐃᖅᑲᖅᑐᖅᑕᐅᔾᔪᑎᒃᓴᖃᕐᒪᖔᑦ ᑐᑭᓯᓇᓱᒃᑐᖃᓚᐅᖅᖢᓂ, ᐋᖅᑭᒃᓯᓕᕐᓗᓂ ᖃᐅᔨᓴᖅᑕᐅᒋᐊᑐᙱᓐᓂᖓᓂᒃ ᐅᕝᕙᓘᓐᓃᑦ 

ᓈᒻᒪᖕᓂᖓᓂᒃ ᑕᐃᒪᐃᒻᒪᑦ ᖃᐅᔨᓴᖅᑕᐅᖁᔨᔪᓐᓃᕐᓗᓂ  
• ᑕᒪᓐᓇ ᑲᒪᒋᔭᐅᑎᓪᓗᒍ ᐊᓯᖏᓐᓄᑦ ᐱᔪᓐᓇᐅᑎᖃᖅᑎᑕᐅᖕᒥᔪᓄᑦ. 

 
ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐊᔾᔨᒌᙱᑦᑐᓂᒃ ᖃᐅᔨᓴᖁᔨᔪᓐᓇᕐᓂᖃᖅᐳᖅ ᐊᒻᒪ ᓇᓗᓇᐃᕈᑎᒃᓴᓂᒃ ᑲᑎᖅᓱᐃᔪᓐᓇᖅᖢᓂ. 
ᐅᑯᓂᖓᓗ ᐃᖅᑲᖅᑐᐃᕕᖕᒧᑦ ᖃᐃᖁᔨᔾᔪᑎᓕᐅᕈᓐᓇᖅᖢᓂ ᑕᐅᑐᒃᑐᕕᓂᕐᓂᒃ ᐊᒻᒪ ᓇᓗᓇᐃᕈᑎᒃᓴᖏᓐᓂᒃ 
ᑐᓂᓯᔭᕆᐊᖃᖅᑎᖦᖢᒋᑦ ᐊᒻᒪ ᑎᑎᖅᑲᓂᒃ ᐱᔪᒪᔪᓐᓇᐅᑎᖃᖅᖢᓂ ᓴᖅᑭᑎᑕᐅᓂᐊᖅᑐᓂᒃ. ᐃᓕᖅᑯᓯᐅᔭᕆᐊᖃᖅᑐᓕᕆᔨ 
ᐃᒪᐃᓕᐅᕈᓐᓇᕆᕗᖅ, ᖃᐅᔨᓴᖅᑐᖃᖅᑎᓪᓗᒍ, ᑭᐊᑐᐃᓐᓇᐅᑉ ᐃᒡᓗᕐᔪᐊᖓᓄᑦ ᐃᓯᕈᓐᓇᖅᐳᖅ ᐱᓕᕆᕝᕕᒋᔭᐅᔪᒧᑦ ᑭᒃᑯᑐᐃᓐᓇᑦ 
ᑎᒥᖓᓄᓪᓘᓐᓃᑦ 
ᐃᓯᖅᑕᐅᓯᒪᔪᒧᑦ. 
ᐃᓕᖅᑯᓯᐅᔭᕆᐊ
ᖃᖅᑐᓕᕆᔨ 
ᐋᖅᑮᓂᐊᖅᐳᖅ 
ᖃᐅᔨᓴᖅᑐᖃᕐᓂ
ᐊᕐᒪᖔᑦ 
ᐃᒻᒥᒃᑰᕐᓗᑎᒃ ᐅᕝᕙᓘᓐᓃᑦ ᑭᒃᑯᑐᐃᓐᓇᓅᖓᓗᓂ. ᓯᕗᓕᖅᑎᐅᔪᖅ ᐱᓕᕆᖃᑕᐅᔭᕆᐊᖃᖅᐳᖅ ᐊᒻᒪ ᓇᓗᓇᐃᖅᓯᕙᒡᓗᓂ 
ᐃᖅᑲᓇᐃᔭᖅᑎᖏᑦ ᐱᓕᕆᖃᑎᒌᒋᐊᖃᕐᓂᖏᓐᓂᒃ ᖃᐅᔨᓴᖅᑎᓪᓗᒋᑦ ᐃᓕᖅᑯᓯᕆᔭᐅᔭᕆᐊᖃᖅᑐᓕᕆᔨᒧᑦ. ᑕᐃᒪᐃᓕᐅᙱᑦᑐᑦ 
ᐱᖁᔭᕐᒥᒃ ᓱᕋᐃᓂᐊᖅᐳᑦ ᐊᑭᓖᑎᑕᐅᔪᓐᓇᖅᖢᓂᓗ $10,000-ᒧ ᑎᑭᖦᖢᒍ. ᐃᖅᑲᓇᐃᔭᖅᑎ ᑐᑭᓯᒋᐊᕈᑎᒃᓴᓂᒃ 
ᓴᖅᑭᑎᑦᑎᔭᕆᐊᖃᖅᐳᖅ ᐃᓕᖅᑯᓯᐅᔭᕆᐊᖃᖅᑐᓕᕆᔨᒧᑦ ᑐᒃᓯᕋᖅᑕᐅᔪᓂᒃ. ᑐᓂᓯᙱᒃᑯᓂ ᐱᖁᔭᕐᒥᒃ ᓱᕋᐃᓂᐊᖅᐳᖅ 
ᐊᑭᓖᑎᑕᐅᔪᓐᓇᖅᖢᓂᓗ $5,000-ᒧᑦ ᑎᑭᖦᖢᒍ. 
 
 
ᓴᐳᔾᔭᐅᓯᒪᓂᖅ ᖁᐊᖅᓵᕐᓇᖅᑐᒦᑎᑕᐅᓇᔭᕐᓂᕐᒥᒃ 
 
ᒪᓕᒐᕐᒥᒃ ᓱᕋᐃᓂᐅᕗᖅ ᐃᓄᖕᒥᒃ ᓱᒋᐊᖅᑕᐅᑎᑦᑎᓗᓂ ᐱᕋᔭᖕᓂᐅᔪᒥᒃ ᐅᖃᐅᓯᖃᕐᓂᕐᒧᑦ ᐊᑭᓖᑎᑕᐅᔪᓐᓇᖅᖢᓂᓗ $10,000-ᒧ 
ᑎᑭᓪᓗᒍ. ᑖᓐᓇ ᐃᒪᓐᓇ ᑕᐃᔭᐅᓪᓗᓂ ᐊᑭᒋᐊᕐᓂᖅ ᖁᐊᖅᓵᕐᓇᖅᑐᒦᑎᑕᐅᓂᖓᓂᒃ ᖃᓄᐃᓕᐅᖅᑕᐅᔪᓐᓇᖅᖢᓂᓗ, 
ᑲᑉᐱᐊᓵᖅᑕᐅᓗᓂ ᐅᕝᕙᓘᓐᓃᑦ ᓄᖅᑲᖓᑎᑦᑎᓚᐅᑲᒡᓗᑎᒃ, ᐊᒃᐸᖅᑎᑦᑎᓗᓂ, ᐊᓂᑕᐅᓗᓂ, ᖁᔭᓈᖅᑕᐅᓗᓂ, ᓄᖅᑲᖅᑎᑦᑎᓗᑎᒃ, 
ᐃᓕᕋᑦᑖᕐᓗᒍ, ᑎᓕᐅᕐᓗᒍ, ᐲᖅᑕᐅᑎᓪᓗᒍ, ᑳᑦᑐᓛᒥᒃ ᐲᖅᑎᑦᑎᓗᓂ ᐃᓄᒃ ᐱᓕᕆᔨᐅᓗᓂ ᐱᔾᔪᑎᖃᙱᓪᓗᓂ, ᐱᒋᐊᖅᑎᑦᑎᓗᓂ 
ᐃᖅᑲᖅᑐᐃᕕᖕᒧᐊᖅᑎᑦᑎᓗᑎᒃ ᑮᓇᔭᐅᑎᒍᑦ ᐊᑭᓖᖁᔨᓗᓂ ᐊᓯᐊᓂᒡᓘᓐᓃᑦ ᓱᒋᐊᑕᐅᑎᑦᑎᓗᓂ ᐅᕝᕙᓘᓐᓃᑦ ᐃᓄᖕᒥᒃ 
ᐊᔾᔨᒋᔭᐅᑎᑦᑎᙱᓪᓗᓂ ᐱᕋᔭᖕᓂᕐᒥᒃ ᐅᖃᐅᓯᖃᕐᓂᖓᓄᑦ ᑕᐃᔅᓱᒧᖓ ᐃᓄᖕᒧᑦ ᐅᕝᕙᓘᓐᓃᑦ ᐃᓄᒃ ᖃᐅᔨᓴᖃᑕᐅᓚᐅᕐᓂᖓᓄᑦ 
ᓴᖅᑭᑕᐅᔪᒥᒃ ᐊᓯᖓᓄᑦ ᐃᓄᖕᒧᑦ. 
 
ᐃᖅᑲᓇᐃᔭᖅᑏᑦ ᑕᑎᒃᓴᕈᓐᓇᖅᐳᑦ ᐃᓕᖅᑯᓯᐅᔭᕆᐊᖃᖅᑐᓕᕆᔨᒧᐊᕐᓗᑎᒃ ᐅᒃᐱᕈᓱᒃᑯᑎᒃ ᖁᐊᖅᓵᕐᓇᖅᑐᒦᑎᑕᐅᓂᖓᓂᒃ; 
ᐱᓕᕆᕝᕕᒋᔭᐅᔪᒥ ᖁᐊᖅᓵᕐᓇᖅᑐᒦᑎᑕᐅᔪᖃᕐᓂᕋᐃᔪᒥ ᐅᖃᐅᓯᐅᔪᖃᖅᑐᖃᖅᑳᕆᐊᖃᙱᑦᑐᖅ. ᐃᓕᖅᑯᓯᐅᔭᕆᐊᖃᖅᑐᓕᕆᔨ 
ᐅᖃᐱᓗᒃᑐᖃᖅᐸᑦ ᖃᐅᔨᓴᕆᐊᖃᓕᕋᔭᖅᐳᖅ ᑕᐃᒪᓐᓇᑦᑕᐅᖅ ᐱᕋᔭᒃᑐᖃᕐᓂᖓᓂᒃ ᐅᖃᐅᓯᐅᔪᖃᖅᐸᑦ ᖃᐅᔨᓴᕐᓂᕆᕙᒃᑕᒥᓂᒃ. 
 
ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐅᖃᐱᓘᑕᐅᔪᒥᒃ ᐱᔭᕇᖅᓯᒃᐸᑦ ᐋᖅᑭᒋᐊᖅᑕᐅᓂᖓ ᐱᓪᓚᕆᐅᓂᖓᓂᒃ, 
ᐃᓂᖅᑎᖅᑕᐅᔭᕆᐊᖃᓕᕋᔭᖅᐳᖅ ᑕᐃᓐᓇ ᐃᓄᒃ ᖃᓄᐃᓕᐅᖅᓯᔪᕕᓂᖅ ᖁᐊᖅᓵᕐᓇᖅᑐᒦᑎᑦᑎᓪᓗᓂ ᐊᓯᖏᓐᓂᒡᓗ ᐱᓕᕆᓗᓂ 
ᐃᓕᖅᑯᓯᐅᔭᕆᐊᖃᖅᑐᓕᕆᔨᐅᑉ ᐊᑐᖁᔭᖏᓐᓂᒃ ᐃᓄᖕᒧᑦ ᐅᖃᐱᓗᒃᑐᒧᑦ ᐊᓯᐅᔨᔭᐅᔪᑦ ᓱᕋᒃᑕᐅᔪᓪᓘᓐᓃᑦ ᑲᒪᒋᔭᐅᓗᑎᒃ. 

ᑐᑭᓯᒋᐊᒃᑲᓐᓂᕈᒪᒍᕕᑦ: 

http://www.gov.nu.ca/finance/information/ethics-officer 

ᐊᓯᖏᑦ ᐃᓕᖅᑯᓯᐅᔭᕆᐊᖃᖅᑐᓕᕆᔨᒧᑦ ᐊᑐᖁᔭᐅᔪᑦ ᐱᓕᕆᐊᖑᙱᑉᐸᑕ, ᓯᕗᓕᖅᑎᒋᔭᐅᔪᖅ ᐊᒻᒪ ᒥᓂᔅᑕ ᐊᔪᕆᖅᓲᔾᔨᓯᒪᔪᒥᒃ 
ᑐᓂᓯᔭᕆᐊᖃᖅᐳᖅ ᐃᓕᖅᑯᓯᐅᔭᕆᐊᖃᖅᑐᓕᕆᔨᒧᑦ ᐊᓯᖏᓐᓂᒡᓗ ᖃᓄᐃᓕᐅᕈᑕᐅᔪᓐᓇᖅᑐᓂᒃ ᐅᖃᖅᓯᒪᓗᓂ, ᐱᑕᖃᖅᐸᑦ, 
ᐱᓕᕆᐊᖑᓂᐊᖅᐳᑦ ᐊᑐᖁᔭᐅᔪᑦ ᑲᒪᒋᔪᒪᓪᓗᒋᑦ. 
 
 
ᖃᐅᔨᓴᕐᓂᖅ 

ᖁᓛᓂ ᐅᖃᖅᓯᒪᖕᒪᑦ ᐃᖅᑲᓇᐃᔭᖅᑏᑦ ᐱᓕᕆᕝᕕᖕᒥᓂ ᐱᕋᔭᒃᑐᖃᖅᐸᑦ ᐅᖃᐅᓯᖃᕆᐊᖃᕐᓂᖏᓐᓂᒃ 
ᐃᓕᖅᑯᓯᕆᔭᐅᔭᕆᐊᖃᖅᑐᓕᕆᔨᒧᑦ ᑐᓴᖅᑎᑦᑎᓚᐅᙱᓐᓂᖏᓐᓂᒃ. ᑐᓴᖅᑎᑕᐅᓚᐅᖅᐳᖓ ᐱᓕᕆᕝᕕᖕᒥᓂ 
ᓴᖅᑭᑎᑦᑎᓚᐅᕐᓂᖏᓐᓂᒃ ᑭᓯᐊᓂ ᖃᐅᔨᓴᕈᓐᓇᕐᓂᖃᙱᖦᖢᑎᒃ ᑭᓯᐊᓂ ᐅᕙᓐᓄᑦ ᐅᖃᓚᐅᖅᑎᓪᓗᒋᑦ, ᐅᓪᓗ 30 ᐊᓂᒍᖅᐸᑦ. 
2015-16-ᒥ, ᑐᓴᖅᑎᑕᐅᓚᐅᖅᐳᖓ ᐱᖓᓲᔪᑦ ᐱᓕᕆᕝᕕᒋᔭᐅᔪᒥ ᐅᖃᐅᓯᐅᓚᐅᖅᑐᑦ ᑲᔪᓯᓚᐅᙱᑦᑐᑦ 
ᐃᓕᖅᑯᓯᐅᔭᕆᐊᖃᖅᑐᓕᕆᔨᒧᑦ ᐅᖃᐅᓯᐅᔪᓂᑦ.  

2015-16 ᐊᑐᖅᑎᓪᓗᒍ, 11-ᓂᒃ ᐅᖃᐅᓯᐅᔪᓂᒃ ᐱᑎᑕᐅᓚᐅᖅᐳᖓ ᐱᕋᔭᒃᓯᒪᔪᓂᒃ. ᐅᑯᐊ ᑎᑎᕋᖅᓯᒪᔪᑦ ᐅᖃᖅᓯᒪᕗᑦ 
ᓴᖅᑭᓚᐅᖅᑐᓂᒃ ᐅᑯᓂᖓ ᐅᖃᐅᓯᐅᓚᐅᖅᑐᓂᒃ 

 

ᐱᕋᔭᖕᓂᖓᓂ ᖃᐅᔨᔭᐅᔪᖅ 
 

1 

ᐱᕋᔭᖕᓂᖓᓂ ᖃᐅᔨᔭᐅᙱᑦᑐᖅ 
 

5 

ᖃᐅᔨᓴᕐᓂᐅᔪᖅ ᒫᓐᓇ ᓄᖅᑲᖅᑎᑕᐅᔪᖅ 
 

1 

ᓱᓕ ᖃᐅᔨᓴᖅᑕᐅᔪᖅ 1 
 

ᐊᑲᐅᙱᓕᐅᕈᑎ ᐅᖃᐅᓯᐅᓚᐅᖅᑐᖅ ᐊᓯᐊᓄᑦ 
ᐱᔪᓐᓇᕐᓂᓕᖕᒧᑦ 
 

1 

ᖃᐅᔨᓴᕈᒪᙱᑦᑐᑦ 
 

2 
 

ᑲᑎᖦᖢᒋᑦ 11 
 

 

ᑕᒪᕐᒥᒃ ᖃᐅᔨᓴᓚᐅᖅᑕᒃᑲ ᓇᐃᓈᖅᖢᒋᑦ ᐅᖃᐅᓯᐅᕗᑦ ᐱᐊᓂᒃᑕᐅᓪᓗᑎᒡᓗ ᐅᐃᒍᖓ “A”-ᒥ ᑎᑎᕋᖅᓯᒪᕗᑦ. 

 

 

ᐅᑯᐊ ᑎᑎᕋᖅᓯᒪᔪᑦ ᓴᖅᑭᑎᑦᑎᕗᑦ ᐱᓕᕆᕝᕕᒋᔭᐅᔪᑦ ᓇᓕᐊᒃ ᐱᕋᔭᖕᓂᕋᖅᑕᐅᔪᑦ ᓴᖅᑭᑎᑕᐅᓚᐅᕐᒪᖔᑕ. ᐱᖃᓯᐅᔾᔨᕗᖅ 
ᐱᖓᓱᓂᒃ ᐱᓕᕆᕝᕕᖕᒥᓂ ᓴᖅᑭᑎᑕᐅᓚᐅᖅᑐᓂᒃ ᒫᓐᓇᒧᑦ ᑎᑭᖦᖢᒍ ᑲᔪᓯᑎᑕᐅᓯᒪᙱᑦᑐᑦ ᓴᖅᑭᑎᑕᐅᓂᕐᒧᑦ 
ᐃᓕᖅᑯᓯᐅᔭᕆᐊᖃᖅᑐᓕᕆᔨᒧᑦ. 

 

ᐋᓐᓂᐊᖃᕐᓇᙱᑦᑐᓕᕆᔨᑦ 
 

3  ᑮᓇᐅᔭᓕᕆᔨᒃᑯᑦ 1 

ᐊᕙᑎᓕᕆᔨᒃᑯᑦ 
 

3 ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔪᓕᕆᔨᒃᑯᓪᓗ 
 

1 

ᐃᓕᓐᓂᐊᖅᑐᓕᕆᔨᒃᑯᑦ 
 

3 ᒪᓕᒐᓕᕆᔨᒃᑯᑦ 1 

ᐃᓄᓕᕆᔨᒃᑯᑦ 2 
 

 

 

ᒪᕐᕉᖕᓂᒃ ᐋᖅᑭᒋᐊᖅᑕᐅᖁᔨᔫᖕᓂᒃ ᐅᖃᐱᓘᑕᐅᔪᖃᓚᐅᖅᐳᖅ. ᑕᒪᐃᓐᓂᒡᓗ, ᐋᖅᑭᒃᓯᓚᐅᖅᐳᖓ ᐅᖃᐅᓯᐅᔪᑦ 
ᓇᓗᓇᐃᖅᑕᐅᓚᐅᙱᓐᓂᖏᓐᓂᒃ. ᓇᐃᓈᖅᖢᒋᑦ ᖃᐅᔨᓴᕈᑕᐅᓚᐅᖅᑐᑦ ᓇᓗᓇᐃᖅᓯᒪᕗᑦ ᐅᐃᒍᖓᓂ “B”-ᒥ. 

 

ᐅᖃᐅᔾᔨᓂᖅ 

ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐊᑐᐃᓐᓇᐅᖃᑦᑕᖅᐳᖅ ᐅᖃᐅᔾᔪᐃᔪᓐᓇᖅᖢᓂ ᐃᓱᒪᔪᖃᖅᐸᑦ ᐱᕋᔭᖕᓂᐅᔪᒥᒃ ᐅᖃᐅᓯᖃᕈᒪᓗᓂ. 
2015-16-ᒥ, 51-ᓂᒃ ᐅᖃᐅᔾᔪᖅᑕᐅᔪᒪᔪᓂᒃ ᐱᑎᑕᐅᓚᐅᖅᐳᖓ. ᑲᒪᓇᙱᖦᖢᓂ, ᐅᓄᖅᑐᒻᒪᕆᐊᓗᖕᓂᒃ ᑐᓴᖅᑎᑕᐅᓚᐅᕋᒪ 
ᒪᓕᒐᖅ ᐊᑐᓕᖅᑎᑕᐅᓵᐸᓗᒃᑎᓪᓗᒍ. ᐅᑯᐊ ᑎᑎᕋᖅᓯᒪᔪᑦ ᑕᑯᒃᓴᐅᑎᑦᑎᕗᑦ ᖃᔅᓯᓂᒃ ᐊᐱᕆᔭᐅᓚᐅᕐᒪᖔᑦ ᐊᒻᒪ ᖃᔅᓯᓂᒃ 
ᐊᐱᕆᔭᐅᓚᐅᕐᒪᖔᑦ ᑕᖅᑭᒥ ᐊᑕᐅᓯᕐᒥᒃ: 

 

ᒫᔾᔨ 2015 
 

5  ᐅᑐᐱᕆ 2015 4 

ᐊᐃᕆᓕ 2015 
 

15 ᓄᕕᐱᕆ 2015 
 

1 

ᒪᐃ 2015 
 

5 ᑎᓯᐱᕆ 2015 4 

ᔫᓂ 2015 1 
 

ᔮᓄᐊᕆ 2016 4 

ᔪᓚᐃ 2015 
 

5  ᕕᕝᕗᐊᕆ 2016 1 

ᐋᒌᓯ 2015 
 

2  ᒫᔾᔨ 2016 0 

ᓯᑎᐱᕆ 2015 
 

4   

 

 

 

5 
______________________ 
ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᖅ 2015-16 
ᐃᓕᖅᑯᓯᐅᔭᕆᐊᖃᖅᑐᓕᕆᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 
 



 

 

ᒪᓕᒐᑎᒍᑦ ᐊᖏᕈᑕᐅᓯᒪᔪᑦ ᐅᖃᖅᑎᒧᑦ 

ᐃᓚᖓᓂ 43(5.1) ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐱᖁᔭᖓᓂ ᐱᔭᕆᐊᖃᖅᑎᑦᑎᕗᖅ ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐊᒻᒪ 
ᐅᖃᖅᑎ ᒪᓕᒐᓕᐅᕐᕕᖕᒥ ᒪᓕᒐᑎᒍᑦ ᐊᖏᕈᑎᖃᕆᐊᖃᖅᐳᖅ ᐊᑐᕐᓂᐊᖅᑕᖓᓂᒃ ᐊᐅᓚᑦᑎᖁᓪᓗᒋᑦ 
ᐃᓕᖅᑯᓯᐅᔭᕆᐊᖃᖅᑐᓕᕆᔨᐅᑉ ᖃᐅᔨᓴᕈᓐᓇᐅᑎᒋᓂᐊᖅᑕᖓᓂᒃ ᒪᓕᒐᓕᐅᕐᕕᖕᒧᑦ ᐊᒃᑐᐊᓂᖃᕌᖓᒥᒃ. ᒪᓕᒐᑎᒍᑦ 
ᐊᖏᕈᑎᖃᕆᐊᖃᖃᑦᑕᖅᐳᑦ ᐃᓕᖅᑯᓯᐅᔭᕆᐊᖃᖅᑐᓕᕆᔨᒧᑦ ᖃᐅᔨᓴᖅᑕᐅᔪᑦ ᐃᓕᓴᖅᓯᑦᑎᐊᖁᓪᓗᒋᑦ ᒪᓕᒐᓕᐅᕐᕕᐅᑉ 
ᐱᔪᓐᓇᕐᓂᖏᓐᓂᒃ ᐱᖅᑯᓯᖏᓐᓂᒡᓗ. ᐊᓕᐊᓇᐃᒍᓱᒃᐳᖓ ᐅᖃᐅᔾᔨᔪᓐᓇᕋᒪ ᒪᓕᒐᑎᒍᑦ ᐊᖏᕈᑎᖃᓕᕐᓂᖓᓂᒃ, ᐊᐃᕆᓕ 1, 
2015-ᒥ ᐱᒋᐊᖅᖢᓂ. 

 

ᑲᓇᑕᒥ ᑭᒃᑯᓕᒫᑦ ᐱᔾᔪᑎᒋᓪᓗᒋᑦ ᓴᖅᑭᑎᑦᑎᔨᐅᖃᑎᒌᒃ  

ᐃᓕᖅᑯᓯᐅᔭᕆᐊᖃᖅᑐᓕᕆᔨᐅᓪᓗᖓ, ᐃᓚᒋᔭᐅᓕᓚᐅᖅᐳᖓ ᑲᓇᑕᒥ ᑭᒃᑯᓕᒫᑦ ᐱᔾᔪᑎᒋᓪᓗᒋᑦ ᓴᖅᑭᑎᑦᑎᔨᐅᖃᑎᒌᓄᑦ, 
ᐱᓕᕆᔨᓂᒃ ᑲᑎᑎᑦᑎᕙᒃᖢᑎᒃ ᑲᓇᑕᓕᒫᒥ ᐱᓕᕆᐊᒃᓴᖃᖅᑎᑕᐅᓪᓗᑎᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 
ᐃᓕᖅᑯᓯᑦᑎᐊᕆᒋᐊᖃᕐᓂᖏᓐᓂᒃ ᐊᒻᒪ ᐱᓕᕆᐊᖑᔪᓂᒃ ᐅᔾᔨᕈᓱᒍᓐᓇᑦᑎᐊᖅᖢᑎᒃ. ᓴᖅᑭᑎᑦᑎᔨᐅᖃᑎᒌᒃ ᐊᕐᕌᒍᑕᒫ 
ᑲᑎᒪᖃᑦᑕᖅᐳᑦ ᑲᑎᒪᖃᑕᐅᔪᓐᓇᓚᐅᖅᐳᖓᓗ ᓯᕗᓪᓕᖅᐹᑦᑎᐊᒥ ᓯᑎᐱᕆ 2015-ᒥ. ᑲᑎᒪᓂᕆᔭᕗᑦ ᐃᑲᔫᑎᖃᓪᓚᕆᓚᐅᖅᐳᖅ, 
ᐅᖃᓪᓚᖃᑎᒌᒍᓐᓇᖅᓯᓪᓗᑕ ᐃᓕᓐᓂᐊᕐᓂᕐᒧᑦ ᑐᕌᖓᔪᒥᒃ ᐊᑐᖅᓯᒪᔭᑦᑎᓐᓂᓪᓗ ᑐᓴᖅᑎᑦᑎᓗᑕ. ᖁᔭᓐᓇᒦᕈᒪᕗᖓ 
ᑐᙵᓱᒃᑎᑕᐅᑦᑎᐊᓚᐅᕋᒪ.   

 

ᑭᖑᓪᓕᖅᐹᒥ 

ᑭᖑᓪᓕᖅᐹᒥ ᖁᔭᓐᓇᒦᕈᒪᕗᖓ ᐃᑲᔪᖅᑐᖅᑕᐅᓚᐅᕋᒪ ᖃᐅᔨᒪᔨᑕᕆᔭᐅᔪᓂᒃ ᑮᓇᐅᔭᓕᕆᔨᒃᑯᓐᓂ. ᐃᑲᔪᕐᓂᖃᓪᓚᕆᓚᐅᖅᐳᖅ 
ᑎᑎᕋᕐᕕᓐᓂ ᐱᒋᐊᑦᑎᐊᕈᓐᓇᖅᓯᓪᓗᖓ. 

ᐅᒃᐱᕆᔭᐅᑦᑎᐊᕈᓐᓇᕐᓗᓂ ᐊᔾᔨᒌᒃᑎᑦᑎᓂᕐᒥᒃ, ᐱᓕᕆᑦᑎᐊᕐᓂᕐᒥᒃ ᐊᒻᒪ ᐃᓕᖅᑯᓯᖃᑦᑎᐊᕐᓂᕐᒥᒃ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑎᐅᓗᓂ ᑖᒃᑯᓇᓂ ᐱᓕᕆᖃᑕᐅᕙᒃᑐᓕᒫᓄᑦ ᐱᒻᒪᕆᐅᒋᔭᐅᕗᖅ ᐊᒻᒪ ᓄᓇᕗᒻᒥᐅᓕᒫᓄᑦ. ᐊᓕᐊᓇᐃᒍᓱᒃᐳᖓ 
ᐱᕙᓪᓕᐊᑎᑦᑎᖃᑕᐅᔪᓐᓇᕋᒪ ᖁᓱᙱᓐᓂᕐᒥ. 

ᐃᒃᐱᒋᓱᒃᖢᓂ ᑐᓂᓯᔪᖅ, 

 

 

ᔭᕗᕆ ᔅᓅᕐ, Q.C. 
ᐃᓕᖅᑯᓯᐅᔭᕆᐊᖃᖅᑐᓕᕆᔨ  

ᐅᐃᒍᖓ A 

ᐱᓕᕆᐊᒃᓴᕆᔭᐅᕙᒃᑐᑦ ᓇᐃᓈᖅᓯᒪᔪᑦ: ᐱᕋᔭᒃᑐᖃᕋᓱᒋᔭᐅᔪᒥ ᓴᖅᑭᑎᑦᑎᓂᖅ 

 

ᐃᓄᐃᑦ ᑭᓇᐅᓂᖏᑦ ᓴᐳᔾᔭᐅᖁᓪᓗᒋᑦ, ᐃᓄᓕᒫᑦ ᓴᖅᑭᑎᑦᑎᓇᓱᒃᑐᑦ ᐱᕋᔭᒐᓱᒋᔭᐅᔪᒥᒃ ᐊᕐᓇᒥᒃ ᑕᑯᑎᑕᐅᖃᑦᑕᕐᓂᐊᖅᐳᑦ ᐊᒻᒪ 
ᐃᓄᐃᑦ ᑕᒪᕐᒥᒃ ᐅᖃᐅᓯᕆᔭᐅᔪᑦ ᐊᖑᑎᒥᒃ ᑕᑯᑎᑕᐅᖃᑦᑕᕐᓂᐊᖅᐳᑦ. 

 

ᐱᕋᔭᖕᓂᖓᓂᒃ ᖃᐅᔨᔭᐅᔪᑦ 

1. ᖁᓄᔪᕐᓂᐊᕐᓂᖅ 

ᐃᖅᑲᓇᐃᔭᖅᑎ “A” ᓄᓕᐊᖅᑕᐅᔪᒪᓪᓗᓂ ᐸᒡᕕᓴᒃᑕᐅᖃᑦᑕᖅᓯᒪᓂᕋᖅᑐᖅ ᐃᖅᑲᓇᐃᔭᖅᑎ “B”-ᒧᑦ ᐅᑭᐅᓂ 7-ᓂᒃ 
ᐊᓂᒍᖅᑐᓂᒃ. ᓄᓕᐊᕐᓂᒃᑯᑦ ᐸᒡᕕᓴᖅᑕᐅᓯᒪᓗᓂ ᓲᕐᓗ ᐃᔨᒋᔭᐅᕙᒡᓗᓂ, ᐅᕕᙱᐊᕋᕐᕕᐅᕙᒡᓗᓂ ᐊᒻᒪ, 
ᐊᑕᐅᓯᐊᕋᓗᐊᕐᓗᓂ, ᐸᑕᒪᔪᒃᑕᐅᖃᑦᑕᖅᓯᒪᓗᓂ. “A” ᐃᓄᑑᖃᑎᖃᖅᑕᐃᓕᒪᓇᓱᖃᑦᑕᖅᑐᖅ “B”-ᒥᑦ, ᑲᑉᐱᐊᓱᒃᖢᓂ 
ᖃᓄᐃᓕᐅᓕᒃᑲᓐᓂᑐᐃᓐᓇᕆᐊᖃᕐᓂᖓᓂᒃ. 

ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐊᐱᖅᓱᓚᐅᖅᐳᖅ “A” ᐊᒻᒪ “B”-ᒥᑦ ᐃᖅᑲᓇᐃᔭᕐᕕᖕᒥᓂ. ᐱᖓᓱᒃᑲᓐᓂᕐᓂᒃ ᐃᓄᖕᓂᒃ 
ᑕᐃᑲᓂᑦᑕᐅᓐᓇᖅ ᐃᖅᑲᓇᐃᔭᖃᑕᐅᔪᓂᒃ ᐊᐱᖅᓱᓕᕆᓪᓗᓂ ᐅᐸᒃᓯᒪᓪᓗᓂᒋᑦ ᐊᒻᒪ ᒪᕐᕈᒃᑲᓐᓃᖕᓂᒃ ᐃᓄᖕᓂᒃ 
ᐅᖃᓘᑎᒃᑯᑦ ᐊᐱᖅᓱᕆᓪᓗᓂ ᑎᑎᕋᕐᕕᖕᒥ ᐃᖅᑲᓇᐃᔭᖃᑕᐅᔫᖕᓂᒃ ᐃᖅᑲᓇᐃᔭᓚᐅᖅᓯᒪᔪᓐᓃᒡᓘᓐᓃᑦ. ᑖᒃᑯᓄᖓ 
ᑐᕌᖓᔪᓂᒃ ᑎᑎᕋᖅᓯᒪᔪᓂᒃ ᕿᒥᕐᕈᓪᓗᓂ ᓄᓇᕗᑦ ᒐᕙᒪᖓᓂ ᑐᓂᔭᐅᔪᓂᒃ.   

ᐃᓕᖅᑯᓯᐅᔭᕆᐊᖃᖅᑐᓕᕆᔨ “A”-ᒥᑦ ᐃᓄᖕᒥᒃ ᓱᓕᑦᑎᐊᕐᓂᕋᐃᕗᖅ ᐊᒻᒪ ᐅᒃᐱᕐᓇᖅᖢᓂ ᑕᑯᓐᓇᖅᑕᐅᓂᖓ 
ᖃᓄᐃᓕᐅᖅᑎᓪᓗᒍ. ᐱᖃᑖ ᑕᐅᑐᒃᑐᕕᓂᖅ ᐅᒃᑯᐃᖓᑦᑎᐊᓚᐅᕆᕗᖅ ᐅᒃᐱᕐᓇᖅᖢᓂᓗ ᖃᓄᑐᐃᓐᓇᕐᓗ 
ᐃᑲᔪᖅᑐᐃᓪᓗᓂ “A” ᐸᓴᒋᔭᐅᓂᖓᓂᒃ. “B” ᐸᓴᒋᔭᐅᔾᔪᑎᓕᒫᑲᓴᖏᓐᓂᒃ ᐱᙱᓐᓂᕋᕋᓗᐊᖅᑎᓪᓗᒍ, 
ᑭᐅᑦᑎᐊᕈᓐᓇᓚᐅᙱᑦᑐᖅ ᐊᒻᒪ ᐊᓯᔾᔨᑲᑕᒃᖢᓂᓗ ᖃᓄᐃᓕᐅᕐᓂᐅᓚᐅᖅᑐᒥᑦ ᓇᓗᓇᐃᖅᓯᑎᓪᓗᒍ. “B” 
ᐅᖃᓪᓚᑦᑖᓚᐅᕋᓗᐊᖅᑎᓪᓗᒍ ᐊᑕᐅᓯᐊᖅᖢᓂ “A”-ᒥᑦ ᓄᓕᐊᕈᒪᓂᕐᒧᑦ ᐸᒡᕕᓴᐃᓂᕋᖅᖢᓂ ᐅᑭᐅᑦ 7 
ᐱᒋᐊᕐᓂᕆᐸᓗᒃᑕᖓᓂᒃ. ᐃᓕᖅᑯᓯᐅᔭᕆᐊᖃᖅᑐᓕᕆᔨ ᓇᓗᓇᐃᕈᑎᒃᓴᓂᒃ ᓇᓂᓯᓯᒪᖕᒥᔪᖅ ᐊᓯᖏᓐᓂᒃ ᖃᔅᓯᑲᓪᓚᖕᓂᒃ 
ᐃᖅᑲᓇᐃᔭᖅᑎᓂᒃ “B” ᐊᑐᓚᐅᖅᑕᖓᑕ ᐊᔾᔨᐸᓗᖓᓂᒃ ᐊᑐᖅᑐᕕᓂᕐᒥᒃ ᐅᖃᐱᓘᑎᖃᖅᑐᓂᒃ. 
ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐅᖃᓕᓚᐅᖅᐳᖅ, ᑕᒪᐃᓐᓂᓕᒫᖅ, ᐱᖃᓯᐅᑎᓪᓗᒍ “B” ᓇᓗᓇᐃᖅᓯᔾᔪᑎᖓ 
ᐊᑕᐅᓯᐊᖅᖢᓂ ᓄᓕᐊᕐᓂᒃᑯᑦ ᐸᒡᕕᓴᓚᐅᖅᓯᒪᔪᒥᒃ, ᑐᑭᓯᐅᒪᑦᑎᐊᕐᓂᖓ ᑕᐃᒪᐃᓕᐅᕆᐊᖃᙱᖦᖢᓂ ᖃᓄᐃᓕᐅᓚᐅᕐᒪᑦ 
ᓄᓕᐊᕐᓂᒃᑯᓪᓗ ᐸᒡᕕᓵᕆᔭᐅᓚᐅᕐᓂᖓᓂᒃ, ᐊᑯᓂᐊᓗᒃ ᖃᓄᐃᓕᐅᕈᑎᖃᓚᐅᕐᓂᖓᓂᒃ ᐅᒡᒍᐊᓂᖃᑦᑎᐊᙱᖦᖢᓂᓗ, 
ᐱᒻᒪᕆᐊᓗᖕᒥᒃ ᓱᕋᐃᓚᐅᖅᐳᖅ ᐱᒻᒪᕆᐅᑎᑕᐅᔪᑦ ᐃᓕᖅᑯᓯᑦᑎᐊᕆᖕᓂᕐᒧᓪᓗ ᐊᐅᓚᔾᔪᑎᖓᓂᒃ ᑕᐃᒪᐃᒻᒪᑦ 
ᐱᕋᔭᖕᓂᕋᖅᑕᐅᓕᓚᐅᖅᐳᖅ.   

ᖃᐅᔨᓇᓱᒃᑎᓪᓗᒍ ᐊᑐᓕᖁᔭᖏᑦ ᖃᐅᔨᔭᐅᔪᑦ ᑲᒪᒋᔭᐅᖁᓪᓗᒋᑦ ᐱᕋᔭᖕᓂᕐᒥᒃ, ᐃᓕᖅᑯᓯᐅᔭᕆᐊᖃᖅᑐᓕᕆᔨ 
ᐊᑕᐅᓯᐅᙱᑦᑐᒥᒃ ᐱᔾᔪᑕᐅᔪᓂᒃ ᐃᓱᒪᒃᓴᖅᓯᐅᕈᑎᖃᓚᐅᖅᐳᑦ, ᐱᖃᓯᐅᑎᓪᓗᒋᑦ ᖃᓄᖅ ᐊᑯᓂᐅᑎᒋᔪᖅ ᓄᓕᐊᕐᓂᒃᑯᑦ 
ᐸᒡᕕᓴᒃᑕᐅᓂᖓ, “A” ᐊᒃᑐᖅᑕᐅᓂᖓ ᐊᓯᖏᓐᓂᒡᓗ ᐃᖅᑲᓇᐃᔭᕐᕕᖕᒥ, “B” ᓱᓕᙱᓐᓂᕋᐃᖏᓐᓇᕐᓂᖓ ᐊᒻᒪ 
ᐅᒡᒍᐊᕈᑎᖃᑦᑎᐊᙱᓐᓂᖓ ᐊᒻᒪ “B” ᐅᓄᖅᑐᓂᒃ ᐃᓂᖅᑎᖅᑕᐅᔾᔪᑎᖃᖅᓯᒪᓪᓗ ᑎᑎᕋᖅᓯᒪᔪᒃᑯᑦ. 
ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐃᓱᒫᓘᑎᒥᓂᒃ ᐅᖃᐅᓯᖃᓚᐅᕆᕗᖅ ᐊᑯᓂᐊᓗᑦ ᓄᓕᐊᕐᓂᒃᑯᑦ 
ᐱᓂᕐᓗᒃᑕᐅᔪᖃᕈᓐᓇᕐᓂᖓᓂᒃ ᖃᓄᐃᓕᐅᕈᑕᐅᓗᐊᖅᓯᒪᙱᓪᓗᓂᓗ, ᐊᑕᐅᓯᐅᙱᑦᑐᒥᒃ 
ᐅᖃᐱᓗᒃᑐᖃᖃᑦᑕᕋᓗᐊᖅᑎᓪᓗᒍ ᐊᕐᕌᒍᓂ ᐊᓂᒍᖅᑐᓂᒃ ᑎᓴᒪᓂᒃ ᐃᖅᑲᓇᐃᔭᖅᑎᓂᒃ. ᑕᐃᒪᐃᒻᒪᑦ 
ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐅᑯᓂᖓ ᐊᑐᓕᖁᔨᓚᐅᖅᐳᖅ: 

a) “B” ᐃᖅᑲᓇᐃᔮᒥᓂᒃ ᓄᖅᑲᖅᑎᑕᐅᓗᓂ ᓄᓇᕗᒻᒥ ᐃᖅᑲᓇᐃᔭᖅᑎᖓᓂᒃ. 

8 
______________________ 
ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᖅ 2015-16 
ᐃᓕᖅᑯᓯᐅᔭᕆᐊᖃᖅᑐᓕᕆᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 
 



b) ᓄᓇᕗᑦ ᒐᕙᒪᖓᑦ ᐊᑭᓖᓗᓂ “A” ᓇᓪᓕᐅᒃᑯᒫᖅᑖᕈᑎᖏᓐᓂᒃ $3,000.00-ᓂᒃ. 
c) ᓄᓇᕗᑦ ᒐᕙᒪᖓᑦ ᐱᓕᕆᓗᑎᒃ ᐊᐅᓚᑦᑎᔨᒫᑦ ᑐᑭᓯᔪᐃᓐᓇᐅᖁᓪᓗᒋᑦ ᐱᓕᕆᐊᒃᓴᖏᓐᓂᒃ 

ᖃᓄᐃᓕᐅᖅᑎᑦᑎᖅᑳᖅᐸᒡᓗᑎᒃ ᐅᖃᐱᓘᑕᐅᔪᓄᑦ ᓄᓕᐊᕐᓂᒃᑯᑦ ᐱᓂᕐᓗᒃᑕᐅᓂᕋᖅᑐᒧᑦ ᐃᖅᑲᓇᐃᔭᕐᕕᖕᒥᓂ. 
d) ᓄᓇᕗᑦ ᒐᕙᒪᖓᑦ ᖃᓄᐃᓕᐅᖃᑦᑕᖅᐳᑦ ᐃᖅᑲᓇᐃᔭᖅᑎᓕᒫᑦ ᑐᑭᓯᐅᒪᑦᑎᐊᖁᓪᓗᒋᑦ 

ᐅᖃᐱᓗᒍᓐᓇᕐᓂᖏᓐᓂᒃ ᐊᒻᒪ ᐅᖃᐱᓗᒋᐊᖃᕐᓂᖏᓐᓂᒃ ᓄᓕᐅᕐᓂᒃᑯᑦ ᐸᒡᕕᓴᒃᑕᐅᔪᖃᑐᐊᖅᐸᑦ 
ᐃᖅᑲᓇᐃᔭᕐᕕᖕᒥ, ᐊᓯᖔᖓᓄᑦ ᑕᐃᒪᐃᓕᐅᖅᑕᐅᔪᖃᕋᓗᐊᖅᐸᑦ, ᐊᒻᒪ ᐊᐅᓚᑦᑎᔩᑦ ᑐᑭᓯᐅᒪᓕᕐᓗᑎᒃ 
ᖃᓄᐃᓕᐅᕆᐊᖃᕐᓂᖏᓐᓂᒃ ᐅᖃᐱᓗᒃᑐᖃᖅᐸᑦ, ᑕᐃᔅᓱᒪᙶᕋᓗᐊᕈᓂ ᐊᓯᐊᓂᙶᕋᓗᐊᕈᓂᓘᓐᓃᑦ 
ᓄᓕᐊᕐᓂᒃᑯᑦ ᐱᓂᕐᓗᒃᑕᐅᓪᓚᑦᑖᖅᑐᒧᑦ. 

 

ᐅᐃᒍᖓᓂ 45(5) ᐱᖁᔭᕐᒥ ᐃᒪᐃᑦᑕᕆᐊᖃᖅᐳᑦ, ᐃᓕᖅᑯᓯᐅᔭᕆᐊᖃᖅᑐᓕᕆᔨᐅᑉ ᐅᓂᒃᑳᓕᐊᖏᑦ ᐊᑐᓕᖁᔭᐅᔪᓂᒃ 
ᐱᖃᓯᐅᑎᒃᐸᑕ, ᒥᓂᔅᑕ ᑭᐅᔭᕆᐊᖃᖅᐳᖅ ᑎᑎᕋᕐᓗᓂ ᐅᓪᓗᑦ 21 ᐊᓂᒍᓚᐅᙱᓐᓂᖓᓂ ᓇᓗᓇᐃᖅᓯᒪᓗᓂ 
ᖃᓄᐃᓕᐅᖅᑎᑦᑎᓂᐊᕐᓂᖓᓂᒃ ᐊᑐᓕᖁᔭᐅᔪᑦ ᐱᔾᔪᑎᒋᓪᓗᒋᑦ. ᑕᒪᓐᓇ ᐱᔾᔪᑎᒋᓪᓗᒍ, ᒥᓂᔅᑕᕆᔭᐅᔪᖅ ᐅᖃᐅᔾᔨᓗᓂ 
ᓈᒻᒪᒃᓴᕐᓂᖏᓐᓂᒃ ᐊᒻᒪ ᐊᑐᓕᖁᔭᐅᔪᓕᒫᓂᒃ ᑲᔪᓯᑎᑦᑎᓂᐊᕐᓂᖏᓐᓂᒃ. 

 

ᐱᕋᔭᖕᓂᖓᓂᒃ ᖃᐅᔨᔭᐅᙱᑦᑐᖅ 

2. ᐸᒡᕕᓴᐃᓂᖅ ᓵᓚᓯᐊᖃᕐᓂᕐᓗ 

ᐃᖅᑲᓇᐃᔭᖅᑎ “C” ᐅᖃᐅᓯᐅᔪᖅ ᐸᒡᕕᓵᕆᔭᐅᓂᕋᖅᑕᐅᓗᓂ ᓵᓚᓯᐊᕆᔭᐅᓂᕋᖅᑕᐅᓗᓂᓗ ᐊᖓᔪᖅᑳᖓᑕ 
ᐊᖓᔪᖅᑳᖓᓂᒃ (“D”) ᐊᑕᐅᓯᐊᙱᖦᖢᓂᓗ ᐊᑐᖅᓯᒪᔭᒥᓂᒃ ᐆᒃᑑᑎᖃᖅᓯᒪᓪᓗᓂ ᐱᑦᑎᐊᖅᑕᐅᓚᐅᙱᓐᓂᖓᓂᒃ 
ᐅᒃᐱᕈᓱᒡᓗᓂ. ᖄᒃᑲᓐᓂᐊᒍᑦ ᕿᒥᕐᕈᔭᐅᑎᓪᓗᒋᑦ ᐅᓄᖅᑐᑦ ᑎᑎᕋᖅᓯᒪᔪᑦ, ᐃᓕᖅᑯᓯᐅᔭᕆᐊᖃᖅᑐᓕᕆᔨ 
ᐊᐱᖅᓱᓚᐅᖅᐳᖅ “C”-ᒥᑦ, ᐊᖓᔪᖅᑳᒥᓂᒃ, ᐊᖓᔪᖅᑳᖓᑕ ᐊᖓᔪᖅᑳᖓᓂᒃ (“D”)-ᒥᒃ ᐊᒻᒪ ᐃᖅᑲᓇᐃᔭᖃᑎᒋᔭᒥᓂᒃ 
ᓇᓗᓇᐃᖅᑕᐅᓯᒪᓪᓗᓂ ᐅᑯᓇᙵᑦ “C” ᐊᒻᒪ “D” ᑐᓴᖅᑎᑦᑎᑦᑎᐊᕈᓐᓇᕐᓂᖓᓂᒃ ᐊᒻᒪ ᒪᕐᕈᒃᑲᓐᓃᖕᓂᒃ ᐃᓄᖕᓂᒃ. 

ᐃᓕᖅᑯᓯᐅᔭᕆᐊᖅᑐᓕᕆᔨ ᕿᒥᕐᕈᓚᐅᖅᐳᖅ ᑕᒪᐃᓐᓂᒃ ᖃᓄᐃᓕᐅᖅᑕᐅᓯᒪᔪᓂᒃ “C”-ᒧᑦ ᓇᓗᓇᐃᖅᑕᐅᓚᐅᖅᑐᓂᒃ, 
ᐃᓛᒃᑰᖅᖢᑎᒃ ᖃᓄᐃᓕᐅᖅᑎᓪᓗᒋᓪᓗ, ᐊᒻᒪ ᐋᖅᑮᓪᓗᑎᒃ ᐸᒡᕕᓴᐃᓂᕋᖅᑕᐅᔪᒥᒃ ᓵᓚᓯᐊᖃᕐᓂᕋᖅᑕᐅᔪᒥᒡᓗ 
ᐃᑲᔪᖅᑐᐃᙱᓐᓂᖏᓐᓂᒃ. ᑭᓯᐊᓂᓕ, ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐋᖅᑮᓚᐅᖅᐳᖅ “C” 
ᐊᖏᖃᑎᖃᕈᒪᓚᐅᙱᓐᓂᖓᓂᒃ “D” ᐱᔪᓐᓇᕐᓂᖃᓚᐅᕐᓂᖓᓂᒃ ᐊᕐᓇᒧᑦ, ᓲᖃᐃᒻᒪ “D” 
ᐊᖓᔪᖅᑳᕆᓪᓚᑦᑖᓚᐅᙱᒻᒪᒍ, ᑖᓐᓇ ᒥᒃᖠᒋᐊᕈᑕᐅᙱᓚᖅ “D” ᐱᔪᓐᓇᕐᓂᕆᔭᖓᓂᒃ “C”-ᒥᑦ ᖃᓄᐃᓕᐅᖁᔨᓂᕐᒥᒃ. 
ᖃᓄᐃᓕᐅᕐᓂᐅᓚᐅᖅᑐᑦ “C”-ᒧᑦ ᓇᓗᓇᐃᖅᑕᐅᓚᐅᖅᑐᑦ ᐸᒡᕕᓴᐃᓂᕋᓚᐅᙱᑉᐳᑦ, ᓵᓚᓯᐊᖃᕐᓂᕋᐃᙱᖦᖢᑎᒃ 
ᐅᕝᕙᓘᓐᓃᑦ ᐃᒃᐱᒍᓱᑦᑎᐊᙱᓐᓂᕋᐃᔪᒥᒃ ᐊᒻᒪᓗ ᐃᓚᓕᐅᔾᔨᓯᒪᒐᔪᒃᖢᓂ ᐊᑐᕆᐊᖃᕋᔭᖅᑐᓂᒃ ᐊᐅᓚᑦᑎᔨᑦ 
ᑲᒪᒋᔭᒃᓴᖃᖅᑎᓪᓗᒋᑦ. 

ᑕᐃᒪᐃᒻᒪᑦ, ᐃᓕᖅᑯᓯᐅᔭᕆᐊᖅᑐᓕᕆᔨ ᐋᖅᑭᒃᓯᓚᐅᖅᐳᖅ ᐅᖃᐱᓘᑕᐅᓚᐅᖅᑐᖅ ᐸᒡᕕᓴᖕᓂᐅᓚᐅᙱᒻᒪᑦ 
ᓵᓚᓯᐊᖃᕐᓂᐅᙱᖦᖢᓂᓗ; ᑕᐃᒪᐃᒻᒪᑦ, ᐱᒻᒪᕆᐊᓗᖕᒥᒃ ᓱᕋᐃᔪᒥᒃ ᐱᒻᒪᕆᐅᑎᑕᐅᔪᑦ ᐃᓕᖅᑯᓯᑦᑎᐊᕆᖕᓂᕐᒧᓪᓗ 
ᐊᐅᓚᔾᔪᑎᖓᓂᒃ ᐱᕋᔭᖕᓂᐅᓂᕋᖅᑕᐅᔪᒥᒃ ᓇᓗᓇᐃᖅᑕᐅᔪᖃᓚᐅᙱᑉᐳᖅ. 

3. ᐸᒡᕕᓴᐃᓂᖅ 

ᐃᖅᑲᓇᐃᔭᖅᑎ “E” ᐃᓚᐅᑎᑕᐅᓚᐅᙱᓐᓂᕋᕐᓗᓂ ᐅᖃᖅᐸᑦ ᐱᒻᒪᕆᐅᔪᓂᒃ ᐱᓕᕆᐊᒃᓴᕆᔭᐅᔪᓂᒃ ᐃᖅᑲᓇᐃᔮᒥᓂᒃ 
ᐸᒡᕕᓴᖕᓂᕋᖅᑕᐅᓗᓂᓗ. “E” ᐊᖓᔪᖅᑳᖓ ᓇᓗᓇᐃᖅᓯᓂᐊᖅᐳᖅ ᐃᓚᐅᑎᑕᐅᓚᐅᙱᓐᓂᖓᓂᒃ ᐱᒻᒪᕆᐅᔪᓂᒃ 
ᐱᓕᕆᐊᒃᓴᕆᔭᐅᔪᓂᒃ ᐃᖅᑲᓇᐃᔮᒥᓂᒃ ᑭᓯᐊᓂ ᐅᖃᕆᓪᓗᓂ ᑕᐃᒪᐃᔾᔪᑎᖃᓚᐅᕐᓂᖓᓂᒃ ᐱᓕᕆᐊᓂᖓ 
ᐃᓱᒫᓘᑕᐅᓚᐅᕐᓂᖓᓂᒃ. ᐅᖃᓚᐅᕆᓪᓗᑎᒃ ᐃᓂᖅᑎᕆᔾᔪᑕᐅᓚᐅᖅᓯᒪᓂᖓᓂᒃ ᐱᓕᕆᑦᑎᐊᙱᓐᓂᕐᒧᑦ ᐱᔾᔪᑎᓕᖕᒥᒃ 
ᐊᒻᒪ ᓇᓗᓇᐃᖅᓯᔾᔪᑎᒃᓴᓂᒃ ᓴᖅᑭᑎᑦᑎᓪᓗᑎᒃ ᖁᙱᐊᖅᑕᐅᓂᒃᑯᑦ ᐊᓯᖏᓐᓂᒃ ᐋᖅᑭᒃᑕᐅᔪᓂᒃ “E” ᐱᓕᕆᐊᕆᔭᖓ 
ᐃᖅᑲᓇᐃᔭᕐᓂᕐᒧᑦ ᖃᐅᔨᓴᕈᑎᖃᖅᑎᓪᓗᒋᑦ. ᓇᓗᓇᐃᕈᑎᒃᓴᓂᒃ ᓴᖅᑭᑎᑦᑎᓚᐅᕐᒥᔪᑦ ᓇᓗᓇᐃᖅᓯᒪᓪᓗᓂ “E” 

ᐅᖃᐅᔾᔭᐅᓚᐅᕐᓂᖓᓂᒃ ᐊᑕᐅᓯᐊᙱᖦᖢᓂ ᐃᓱᒫᓘᑕᐅᔪᓂᒃ ᐱᔾᔪᑎᖃᖅᖢᓂ ᐱᓕᕆᐊᕆᔭᖓᑕ ᒥᒃᓵᓄᑦ ᐊᒻᒪ 
ᐱᔾᔪᑎᒋᔭᖓᓂᒃ ᐱᓕᕆᐊᒃᓴᕆᔭᖏᑦ ᐲᖅᑎᑕᐅᓂᐊᕐᓂᖏᓐᓂᒃ. 

ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐋᖅᑭᒃᓯᓚᐅᖅᐳᖅ ᐱᕋᔭᒃᑐᖃᓚᐅᙱᓐᓂᖓᓂᒃ. ᖃᓄᐃᓕᐅᕈᑕᐅᓚᐅᖅᑐᑦ ᐊᐅᓚᑦᑎᔾᔪᑎᑦ 
ᑐᙵᕕᖃᓚᐅᖅᐳᑦ ᐊᔾᔨᒌᒃᑎᑦᑎᓪᓗᑎᒃ ᖃᐅᔨᓴᖅᑕᐅᓪᓗᓂ “E” ᐱᓕᕆᐊᕆᔭᖏᑦ ᐊᖓᔪᖅᑳᖓᑕᓗ 
ᖃᐅᔨᓴᕈᑎᒋᖁᔭᖏᓐᓂᒃ ᒪᓕᒃᖢᑎᒃ ᐊᒻᒪ ᐱᐅᓂᖅᐹᒃᑯᑦ ᑲᒪᒋᔭᐅᔭᕆᐊᖃᕐᓂᖏᑦ ᐃᑲᔪᖅᑕᐅᕙᒃᑐᑦ. 

4. ᑲᙳᓇᖅᑐᓂᒃ ᑎᑎᕋᖅᓯᒪᔪᓂᒃ ᑐᓴᖅᑎᑦᑎᓂᖅ ᐊᒻᒪ ᐸᒡᕕᓴᐃᓂᖅ 

ᐃᖅᑲᓇᐃᔭᖅᑎ “F” ᑲᙳᓇᖅᑐᓂᒃ ᑎᑎᕋᖅᓯᒪᔪᓂᒃ ᐱᕙᓪᓕᐊᑎᑕᐅᔪᑦ ᒥᒃᓵᓄᑦ ᐊᒻᒪ ᒪᕐᕉᒃ ᐃᖅᑲᓇᐃᔮᒃᓵᒃ 
ᓴᖅᑭᑎᑕᐅᓂᐊᕐᓂᖏᓐᓂᒃ ᑐᓴᖅᑎᑦᑎᔾᔪᑕᐅᔭᕆᐊᖃᙱᖦᖢᑎᒃ ᐅᖃᐅᓯᐅᔪᖃᕐᓂᕋᐃᓚᐅᖅᐳᖅ ᐊᖓᔪᖅᑳᖏᓐᓂᒃ ᐊᒻᒪ 
ᐊᖓᔪᖅᑳᒥᓂᒃ. ᑖᒃᑯᓇᓂ “F” ᐊᑐᖅᓯᒪᔪᓂᒃ ᐃᖅᑲᐅᒪᔪᓐᓇᑦᑎᐊᓚᐅᙱᑉᐳᖅ, ᐊᖓᔪᖅᑳᖓᑕ 
ᑕᐃᒪᐃᓕᐅᙱᓐᓂᕋᓚᐅᖅᑕᖓ ᐊᒻᒪ ᑎᑎᕋᖅᓯᒪᔪᑦ ᐅᖃᐅᓯᐅᕌᓂᒃᑐᑦ ᖃᐅᔨᒪᔭᐅᔪᐃᓐᓇᐅᓚᐅᖅᐳᖅ. ᐱᖃᑖᓂ, 
ᐃᓚᐃᓐᓇᖓᓂᒃ ᐅᖃᐅᓯᐅᔪᖃᓚᐅᖅᐳᖅ ᐱᓗᐊᖅᓯᒪᙱᖦᖢᑎᒃ ᐊᑐᖅᑕᐅᔪᑎᓂ; ᖃᓄᐃᓕᐅᖁᔨᖅᑲᐅᒐᓗᐊᖅᑎᓪᓗᒍ 
“F”, ᑎᑎᕋᖅᓯᒪᔪᑦ ᐅᖃᐅᓯᐅᔪᑦ “F” ᐊᖓᔪᖅᑳᖓᓄᑦ ᓇᓗᓇᐃᖅᓯᓚᐅᙱᑉᐳᑦ ᖃᐅᔨᒪᓂᖃᓚᐅᕐᓂᖓᓂᒃ 
ᐃᖅᑲᓇᐃᔮᒥᒃ ᐅᖃᐅᓯᐅᔪᒥᒃ. ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐋᖅᑭᒃᓯᓚᐅᖅᐳᖅ ᐱᒻᒪᕆᐊᓗᖕᒥᒃ 
ᓱᕋᐃᔪᖃᓚᐅᙱᓐᓂᖓᓂᒃ ᐱᒻᒪᕆᐅᑎᑕᐅᔪᑦ ᐃᓕᖅᑯᓯᑦᑎᐊᕆᖕᓂᕐᒧᓪᓗ ᐊᐅᓚᔾᔪᑎᖓᓂᒃ ᑕᐃᒪᐃᒻᒪᑦ 
ᐱᕋᔭᒃᑐᖃᓚᐅᙱᑉᐳᖅ.  

ᐃᖅᑲᓇᐃᔭᖅᑎ “F” ᐅᖃᓚᐅᕆᕗᖅ ᐊᖓᔪᖅᑳᖓ ᐱᑦᑎᐊᙱᓴᓚᐅᕐᓂᖓᓂᒃ ᐊᑕᐅᓯᐊᖅᖢᓂᓗ ᑲᙳᓵᕆᓚᐅᖅᖢᓂ 
ᐊᒻᒪ, ᐊᑕᐅᓯᐊᕆᓪᓗᓂ, ᓄᓕᐊᕐᓂᓕᕆᓪᓗᓂ ᖃᓄᐃᓕᐅᓚᐅᕐᓂᕋᖅᖢᓂ ᐃᖅᑲᓇᐃᔭᖅᑎᓪᓗᒍ. ᓇᓗᓇᕈᓐᓃᓚᐅᖅᑐᖅ 
ᐃᓕᖅᑯᓯᐅᔭᕆᐊᖃᖅᑐᓕᕆᔨ ᖃᐅᔨᓴᖅᑎᓪᓗᒍ “F” ᐊᖓᔪᖅᑳᒥᓂᒃ ᐱᐅᒃᓴᓚᐅᙱᓐᓂᖓᓂᒃ ᐅᕝᕙᓘᓐᓃᑦ 
ᖃᐅᔨᒪᑦᑎᐊᕐᓗᓂ ᐱᔪᓐᓇᕐᓂᖓᓂᒃ. ᓯᕗᓪᓕᕐᒥ, “F” ᐊᒻᒪ ᐊᖓᔪᖅᑳᖓ ᐅᖃᓪᓚᖃᑎᒌᒃᑎᓪᓗᒋᑦ 
ᑭᐅᓘᑎᔪᒃᓴᐅᓕᕐᓂᖅᑎᓪᓗᒋᑦ ᐊᓯᖏᓐᓂᒡᓗ ᐅᖃᓪᓚᓕᖅᖢᑎᒃ, ᐸᒡᕕᓴᖕᓂᐅᓚᐅᙱᒻᒪᑦ. ᐱᖃᑖᓂᓕ, “F” ᐊᖓᔪᖅᑳᖓ 
ᐊᐱᕆᓚᐅᖅᐳᖅ ᑐᑭᓯᑎᑕᐅᔪᒪᓪᓗᓂ “F” ᒪᓕᓚᐅᕋᓗᐊᕐᒪᖔᑦ ᐱᓕᕆᕝᕕᒋᔭᐅᔫᑉ ᐊᑐᐊᒐᖓᓂᒃ 
ᓇᓗᓇᐃᖅᓯᓚᐅᙱᑦᑎᐊᖅᖢᓂᓗ ᓄᓕᐊᕐᓂᕐᒥᒃ ᐱᔾᔪᑎᖃᖅᖢᓂ. ᑕᐃᒪᐃᒻᒪᑦ, ᐃᓕᖅᑯᓯᐅᔭᕆᐊᖃᖅᑐᓕᕆᔨ 
ᐋᖅᑭᒃᓯᓚᐅᖅᐳᖅ (ᐃᓛᒃᑯᑦ ᐅᓂᒃᑳᓕᐊᒥ) ᐱᕋᔭᒃᓯᒪᔪᖃᙱᓐᓂᖓᓂᒃ. 

5. ᐸᒡᕕᓴᖕᓂᖅ 

ᐃᖅᑲᓇᐃᔭᖅᑎ “G” ᐅᖃᐅᓯᐅᔪᖅ ᐊᖓᔪᖅᑳᒥᓄᑦ ᐸᒡᕕᓴᒃᑕᐅᓂᖓᓂᒃ (“H”) ᒪᕐᕈᒃᑲᓐᓃᖕᓄᓪᓗ.  
ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐋᖅᑭᒃᓯᓗᓂ ᐱᖃᑎᖏᓐᓄᑦ ᒪᕐᕉᖕᓄᑦ ᐸᓯᔭᐅᓂᕋᖅᑕᐅᔫᒃ, 
ᓇᓗᓇᐃᖅᑕᐅᓪᓚᑦᑖᕋᓗᐊᕈᑎᒃ, ᓇᓕᐊᖕᓂᑐᐃᓐᓇᖅ ᐱᕋᔭᖕᓂᕋᖅᑕᐅᔪᑦ ᑐᑭᖏᓐᓂᒃ ᐅᖃᖅᓯᒪᔪᓂᒃ ᒪᓕᒃᓯᒪᙱᑉᐸᑕ 
ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐱᖁᔭᖓᓂ ᑕᐃᒪᐃᓐᓂᖓᓄᓪᓗ ᐅᖃᐅᔾᔨᓕᕐᓗᓂ ᐸᓯᔭᒃᓴᓕᐊᕆᔭᐅᔪᓕᒫᑦ 
ᕿᒥᕐᕈᐊᔾᔮᙱᓐᓂᕋᕐᓗᓂᒋᑦ. 

“G” ᐊᖓᔪᖅᑳᒥᓂᒃ ᐊᑭᕋᖅᑐᕐᓂᕋᕐᓗᓂᐅᒃ ᐊᒻᒪ ᐃᖅᑲᓇᐃᔭᕐᕕᖕᒥᓂ ᐱᑦᑎᐊᙱᓴᖕᓂᕋᕐᓗᓂᐅᒃ ᐃᓱᒪᓪᓗᓂ 
ᐃᖅᑲᓇᐃᔮᒥᓂᒃ ᓄᖅᑲᕈᒪᓕᕋᔭᕐᒪᖔᑦ ᐅᕝᕙᓘᓐᓃᑦ ᐊᓂᑕᐅᓇᔭᕐᒪᖔᑦ. ᓱᓕᙱᑦᑐᓂᒃ ᐸᓯᔭᐅᔾᔪᑎᖃᕐᓂᕋᕋᓗᐊᖅᖢᓂᐅᒃ 
ᐊᒻᒪ ᐃᓚᕋᓇᕐᓂᕋᖅᖢᓂᐅᒃ, ᐅᖃᐅᓯᖃᕈᒪᓚᐅᖅᐳᕐᓕ ᐊᑕᐅᓯᕐᒥᒃ ᐱᔾᔪᑎᖃᕐᓂᕋᖅᖢᓂᐅᒃ ᐃᒪᓐᓇ ᐅᖃᖅᖢᓂ “H”, 
ᐃᕐᙲᓐᓈᖅᑕᐅᒃᑯᑦ ᑎᑎᕋᖅᖢᓂ “H” ᐊᖓᔪᖅᑳᖓᓄᑦ , “G”-ᒥᑦ ᐅᖃᕐᓂᕋᐃᖔᖅᖢᓂ,  ᑕᐃᒪᐃᒻᒪᑦ “G”-ᒥᑦ 
ᓴᒡᓗᓂᕋᐃᓕᓚᐅᖅᐳᖅ. 

ᐃᓕᖅᑯᓯᐅᔭᕆᐊᖃᖅᑐᓕᕆᔨ ᖃᐅᔨᓚᐅᖅᐳᖅ, ᓱᓕᓂᖅᓴᐅᔪᖅᓯᐅᕐᓂᒃᑯᑦ, ᓇᓗᓇᐃᖅᑕᐅᓚᐅᙱᒻᒪᑦ ᐃᕐᙲᓐᓈᖅᑕᐅᒃᑯᑦ 
ᑎᑎᕋᖅᑕᐅᓂᕋᖅᑕᐅᓚᐅᖅᑐᖅ ᓇᒃᓯᐅᑎᔭᐅᓪᓚᑦᑖᓚᐅᕐᒪᖔᑦ. ᓇᒃᓯᐅᔾᔭᐅᓚᐅᕋᓗᐊᕈᓂᓗ, “H” ᐃᕐᙲᓐᓈᖅᑕᐅᒃᑯᑦ 
ᑎᑎᕋᖅᑕᐅᔪᒥᒃ ᓱᓕᔪᖅᓴᕋᔭᓚᐅᖅᐳᖅ ᐊᒻᒪ, ᖃᓄᑐᐃᓐᓇᖅ, ᐃᕐᙲᓐᓈᖅᑕᐅᒃᑯᑦ ᑎᑎᕋᖅᑕᐅᔪᖅ ᓇᒃᓯᐅᔾᔭᐅᓪᓗᑎᒃ 
ᓱᕋᐃᓂᐅᙱᒻᒪᑦ ᐱᒻᒪᕆᐅᑎᑕᐅᔪᑦ ᐃᓕᖅᑯᓯᑦᑎᐊᕆᖕᓂᕐᒧᓪᓗ ᐊᐅᓚᔾᔪᑎᖓᓂᒃ. ᓱᓕᒃᑲᓐᓂᖅ “H” ᐊᖓᔪᖅᑳᖓ 
ᐅᖃᓚᐅᕐᒪᑦ ᐃᕐᙲᓐᓈᖅᑕᐅᒃᑯᑦ ᑎᑎᕋᖅᑕᐅᔪᖅ “G” ᐃᓱᒪᒋᔭᖓᓂᒃ ᐊᒃᑐᐃᓂᖃᙱᒻᒪᑦ. ᐃᓕᖅᑯᓯᐅᔭᕆᐊᖃᖅᑐᓕᕆᔨ 
ᑕᐃᒪᐃᒻᒪᑦ ᐋᖅᑭᒃᓯᓚᐅᖅᐳᖅ ᐱᕋᔭᒃᑐᖃᓚᐅᙱᓐᓂᖓᓂᒃ. 

6. ᐱᔪᒥᒋᓂᖅᓴᒥᓂᒃ ᐅᕝᕙᓘᓐᓃᑦ ᐃᓚᐃᓐᓇᖅᓯᐅᕐᓗᓂ ᑳᑦᑐᓛᑖᖅᑎᑦᑎᓂᖅ 

ᖃᔅᓯᑲᓪᓚᐃᑦ ᐃᖅᑲᓇᐃᔭᖅᑏᑦ ᐅᖃᓚᐅᖅᐳᑦ ᐅᔾᔨᕈᓱᓚᐅᕐᓂᖏᓐᓂᒃ ᑐᒃᓯᕋᐅᑎᓂᒃ ᖃᐅᔨᓴᖅᑎᓪᓗᒋᑦ ᐱᔭᐅᓚᐅᖅᑐᓂᒃ 
ᑐᒃᓯᕋᐅᑎᓕᐅᖁᔨᔾᔪᑎᓂᒃ ᐃᓚᐃᓐᓇᖅᓯᐅᖅᑐᖃᓚᐅᕐᓂᖓᓂᒃ ᐋᖅᑭᒃᓯᕙᒌᓚᐅᕐᓂᖏᓐᓂᒡᓗ ᐱᔪᒥᒋᔭᐅᓂᖅᓴᒧᑦ. 

ᐃᓕᖅᑯᓯᐅᔭᕆᐊᖃᖅᑐᓕᕆᔨ ᖃᐅᔨᓴᓚᐅᖅᐳᖅ ᐅᓄᖅᑐᓂᒃ ᑎᑎᕋᖅᑕᐅᔪᓂᒃ ᑐᒃᓯᕋᐅᑎᓕᐅᖁᔨᔾᔪᑎᑦ 
ᐱᓕᕆᐊᖑᕙᓪᓕᐊᓕᖅᑎᓪᓗᒋᑦ ᐊᒻᒪ ᖃᐅᔨᓴᖅᑕᐅᔪᑦ ᓂᕈᐊᖅᑕᐅᔪᓪᓗ ᑲᔪᓯᑎᑕᐅᓪᓗᑎᒃ ᐱᓇᔪᒃᓯᒪᔪᑦ. ᒪᕐᕉᖕᓂᒃ 
ᐃᖅᑲᓇᐃᔭᖅᑏᖕᓂᒃ ᐊᐱᖅᓱᓚᐅᖅᐳᖅ ᐅᖃᐅᓯᖃᓚᐅᖅᑑᖕᓂᒃ, ᐊᒻᒪᓗᑦᑕᐅᖅ ᑎᓴᒪᒃᑲᓐᓂᕐᓂᒃ ᖃᐅᔨᓴᖅᑎᓄᑦ 
ᑲᑎᒪᔨᕋᓛᖑᖃᑕᐅᔪᓂᒃ. ᐃᒪᓐᓇ ᑐᑭᓯᓚᐅᖅᐳᖅ, ᐃᓚᖏᑦ ᑎᑎᕋᖅᑕᐅᓯᒪᔪᑦ ᐅᖃᑦᑎᐊᖅᓯᒪᙱᓐᓂᖏᓐᓂᒃ ᐊᒻᒪ 
ᐃᓱᒫᓘᑕᐅᔪᓂᒃ ᖁᕝᕙᕆᐊᖅᑎᑦᑎᓯᒪᓪᓗᑎᒃ ᐃᖅᑲᓇᐃᔭᖅᑎᓄᑦ ᐅᖃᐅᓯᐅᓚᐅᖅᑐᓂᒃ, ᑭᓯᐊᓂᓕ 
ᐃᓚᐃᓐᓇᖅᓯᐅᖅᑐᖃᓚᐅᙱᑦᑐᖅ ᐅᕝᕙᓘᓐᓃᑦ ᐱᔪᒥᒋᔭᐅᓂᖅᓴᐅᔪᖃᓚᐅᙱᖦᖢᓂ ᑕᐃᒪᐃᒻᒪᑦ 
ᐱᕋᔭᖕᓂᕋᖅᑕᐅᔪᖃᓚᐅᙱᑉᐳᖅ. ᐱᔾᔪᑎᒋᔭᓕᒫᖏᑦ ᑕᑯᓪᓗᒋᑦ, ᐅᖃᖅᓯᒪᑦᑎᐊᙱᓐᓂᖏᑦ ᑭᓯᐊᓂ 
ᓇᓗᓇᐃᖅᓯᒪᓚᐅᖅᐳᑦ ᐊᔾᔨᒌᒃᑎᑦᑎᓪᓗᑎᒃ ᐊᒻᒪ ᓱᓕᑦᑎᐊᕐᓂᖏᓐᓂᒃ ᑐᒃᓯᕋᐅᑎᓕᒫᑦ ᐃᓱᒪᒃᓴᖅᓯᐅᕈᑕᐅᓪᓗᑎᒃ. 
ᓱᓕᒃᑲᓐᓂᖅ, ᖃᐅᔨᓴᖅᑎᓄᑦ ᑲᑎᒪᔨᕋᓛᖑᖃᑕᐅᔪᑦ ᓇᖕᒥᓂᖅ, ᐃᓛᒃᑯᑦ ᐅᕝᕙᓘᓐᓃᑦ ᑮᓇᐅᔭᓂᒃ ᐃᓱᒪᒋᔭᖃᓚᐅᙱᓚᑦ 
ᓇᓕᐊᖕᓂᑐᐃᓐᓇᑦᑎᐊᖅ ᐱᓇᔪᒃᑐᓂᒃ. 

ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐅᔾᔨᕆᔭᖃᓚᐅᙱᑦᑐᖅ ᑐᒃᓯᕋᐅᑎᓕᐅᖁᔨᔾᔪᑎᑦ, ᓄᓇᕗᑦ ᒐᕙᒪᒃᑯᑦ ᑳᑦᑐᓛᓄᑦ 
ᒪᓕᒐᖏᓐᓂᒃ ᒪᓕᑦᑎᐊᕋᓗᐊᖅᑎᓪᓗᒋᑦ, ᒪᓕᒋᐊᓕᖏᓐᓂᒃ ᓱᕋᐃᓯᒪᔪᖃᓚᐅᙱᒻᒪᑦ ᓄᓇᕗᑦ ᒐᕙᒪᒃᑯᑦ ᑳᑦᑐᓛᑦ 
ᐱᓕᕆᔾᔪᑎᖏᑕ ᐅᖃᓕᒫᒐᖓᓂ. ᐅᔾᔨᖅᓱᑦᑎᐊᙱᓐᓂᖓᓄᓪᓗ ᑕᐃᒪᐃᓚᐅᕐᒪᑦ. ᖃᐅᔨᓴᖅᑎᑦ ᑲᑎᒪᔨᕋᓛᖏᓐᓂ 
ᖃᐅᔨᔪᖃᓚᐅᙱᑦᑐᖅ ᓱᕋᐃᔪᖃᕐᓂᖓᓂᒃ; ᖃᐅᔨᔪᖃᓚᐅᖅᐸᓪᓕ, ᐱᓕᕆᕝᕕᒋᔭᐅᔪᒥ ᒥᓂᔅᑕᐅᑉ ᑐᒡᓕᐊ 
ᐊᔪᙱᓐᓂᕐᒥᓂᒃ ᓴᒃᑯᐃᓐᓇᔭᓚᐅᖅᐳᖅ, ᐅᖃᓕᒫᒐᖓᓂ ᐱᔪᓐᓇᐅᑎᖃᖅᑎᑕᐅᖕᒪᑦ. ᐃᓕᖅᑯᓯᕆᔭᐅᔭᕆᐊᖃᖅᑐᓕᕆᔨ 
ᐊᖏᖅᐳᖅ ᓈᒻᒪᒃᑲᔭᕐᓂᖓᓂᒃ, ᐱᐅᓇᔭᕋᓱᒋᓪᓗᓂᐅᒡᓗ, ᓱᕋᐃᓂᐅᔪᖅ ᐊᔪᙱᓐᓂᕐᒥᓄᑦ ᓴᒃᑯᐃᒍᓂᐅᒃ. ᑕᐃᒪᐃᒻᒪᑦ 
ᐋᖅᑭᒃᓯᓕᓚᐅᖅᐳᖅ ᓱᕋᐃᓂᕋᖅᑕᐅᔪᖅ ᐅᖃᓕᒫᒐᕐᒥᒃ ᐱᕙᓪᓕᐊᑎᑦᑎᓚᐅᙱᓚᑦ ᐱᕋᔭᖕᓂᕋᐃᔪᑦ ᒪᓕᒃᖢᒋᑦ. 

ᐅᐃᒍᖓ B 

ᐱᓕᕆᐊᒃᓴᕆᔭᐅᔪᑦ ᓇᐃᓈᖅᓯᒪᔪᑦ: ᐊᑭᒋᐊᕐᓂᕋᖅᑕᐅᔪᖅ 

 

ᐃᓄᐃᑦ ᑭᓇᐅᓂᖏᑦ ᓴᐳᔾᔭᐅᖁᓪᓗᒋᑦ, ᐃᓄᓕᒫᑦ ᐊᑭᒋᐊᕐᓂᕋᐃᔪᑦ ᐅᐸᖁᔭᐅᖃᑦᑕᕐᓂᐊᖅᐳᑦ ᐊᕐᓇᒧᑦ ᐊᒻᒪ ᐃᓄᓕᒫᑦ 
ᐊᑭᒋᐊᕐᓂᕋᖅᑕᐅᔪᖅ ᐅᐸᖁᔭᐅᖃᑦᑕᕐᓂᐊᖅᐳᑦ ᐊᖑᑎᒧᑦ. 

 

ᐊᑭᒋᐊᕐᓂᕋᖅᑕᐅᔪᒥᒃ ᖃᐅᔨᔭᐅᔪᖃᙱᑉᐸᑦ 

1. ᐱᓕᕆᐊᒃᓴᖏᑦ ᐃᓂᖅᑎᕆᔾᔪᑎᐅᓂᐊᖅᑐᓪᓗ ᐊᓯᔾᔨᖅᑕᐅᕙᓪᓕᐊᓕᕐᓗᑎᒃ 

ᐃᖅᑲᓇᐃᔭᖅᑎ “C” ᐅᖃᓚᐅᖅᑐᖅ, ᐱᕋᔭᒃᑐᒥᒃ ᐅᖃᐅᓯᖃᓚᐅᕐᓂᖓᓄᑦ, ᐱᓕᕆᐊᒃᓴᕆᕙᒃᑕᖏᑕ ᐃᓚᖏᓐᓂᒃ 
ᐲᖅᑕᐅᓚᐅᕐᓂᖓᓂᒃ, ᓄᑖᒥᒃ ᐃᖅᑲᓇᐃᔮᒃᓴᒥᓄᑦ ᐊᑐᕆᐊᖃᖅᑎᑕᐅᓕᓚᐅᖅᐳᖅ ᐊᒻᒪ ᐅᖃᐅᔾᔪᖅᑕᐅᔭᕆᐊᖃᓕᖅᖢᓂ. 

ᓇᓗᓇᐃᖅᑕᐅᓚᐅᖅᐳᖅ ᐃᖅᑲᓇᐃᔭᖅᑎ “C”-ᒥ ᖃᓄᐃᓕᐅᕐᓂᕋᐃᔪᑦ ᓱᓕᔪᐃᓐᓇᐅᓂᖏᓐᓂᒃ. ᐱᔾᔪᑕᐅᓕᓚᐅᖅᐳᖅ 
ᐅᖃᐅᓯᐅᔪᑦ ᐊᑐᖅᑕᐅᓚᐅᕐᒪᖔᑕ “ᐱᕋᔭᕐᓂᕋᐃᔪᒥᒃ ᐅᖃᐅᓯᐅᔪᖃᕐᓂᖓᓄᑦ”. ᐃᓕᖅᑯᓯᐅᔭᕆᐊᖃᖅᑐᓕᕆᔨ 
ᐋᖅᑭᒃᓯᓚᐅᖅᐳᖅ ᐅᖃᐱᓘᑕᐅᓚᐅᖅᑐᑦ “C”-ᒧᑦ ᑕᒪᕐᒥᑲᓴᒃ ᐊᑐᖅᑕᐅᓪᓚᑦᑖᓚᐅᖅᐳᑦ ᐱᕋᔭᖕᓂᕐᒥᓂᒃ 
ᐅᖃᐅᓯᖃᓚᐅᙱᑎᓪᓗᒍ; ᑕᐃᒪᐃᒻᒪᑦ, ᐊᑭᒋᐊᕐᓂᐅᓂᕋᖅᑕᐅᔪᓐᓇᙱᓚᑦ. ᑭᓯᐊᓂᓕ, ᑕᒪᓐᓇ 
ᐱᔾᔪᑕᐅᓚᐅᙱᒃᑲᓗᐊᖅᐸᑦ, ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐋᖅᑭᒃᓯᓚᐅᖅᐳᖅ ᖃᓄᐃᓕᐅᕐᓂᐅᔪᑦ ᓱᓕᑦᑎᐊᕐᓂᕋᖅᖢᓂᒋᑦ 
ᐊᐅᓚᑦᑎᔪᓐᓇᕐᓂᕐᒧᑦ, ᓈᒻᒪᒋᔭᐅᔪᑦ ᒪᓕᒡᓗᒋᑦ ᐊᑐᕆᐊᓕᖏᓐᓂᒃ ᐃᖅᑲᓇᐃᔮᒥᓂᒃ, ᐊᒻᒪ ᐊᑭᒋᐊᕈᑕᐅᓚᐅᙱᖦᖢᑎᒃ. 
ᓇᓗᓇᐃᖅᓯᔾᔪᑕᐅᔪᑦ ᓇᓗᓇᐃᖅᓯᓚᐅᕆᕗᑦ “C” ᐃᓱᒪᒥᓂᒃ ᐊᖏᕈᑎᖃᓚᐅᕐᓂᖓᓂᒃ ᐊᑕᐅᓯᕐᒥᒃ ᐊᓯᔾᔨᖅᑕᐅᔪᓂᒃ 
ᐱᓕᕆᐊᒃᓴᕆᕙᒃᑕᒥᓂᒃ. ᐃᓕᖅᑯᓯᐅᔭᕆᐊᖃᖅᑐᓕᕆᔨ ᐋᖅᑭᒃᓯᓚᐅᕆᕗᖅ ᐃᒪᓐᓇ, ᓴᖅᑭᑎᑕᐅᓂᐊᖅᐳᑦ 
ᖃᐅᔨᒪᔭᐅᕙᒌᕈᓐᓇᙱᖦᖢᑎᒃ, ᑐᙵᕕᖃᑦᑎᐊᓚᐅᖅᐳᑦ ᐅᖃᐅᔾᔪᖅᑕᐅᔾᔪᑎᒋᓂᐊᖅᑕᖏᑦ ᓴᖅᑭᑎᑕᐅᓂᖏᑦ ᐊᒻᒪ 
ᐊᑭᒋᐊᕐᓂᕋᖅᑕᐅᔪᒧᑦ ᑕᐃᒪᐃᔾᔪᑎᖃᓚᐅᙱᖦᖢᑎᒃ ᐱᕋᔭᖕᓂᕋᖅᑕᐅᔪᒥᒃ ᐅᖃᐅᓯᐅᔪᖃᖅᑎᓪᓗᒍ.  

2. ᐱᔪᓐᓇᐅᑎᖓᓂᒃ ᐋᒃᑳᖅᑕᐅᓂᖅ 

ᐃᖅᑲᓇᐃᔭᖅᑎ “F” ᐊᖓᔪᖅᑳᒥᓂᒃ ᐱᔪᓐᓇᐅᑎᑖᖅᑎᑦᑎᔪᒪᓚᐅᙱᓐᓂᕋᐃᔪᖅ ᐱᓕᕆᐊᒥᓄᑦ-ᑐᕌᖓᔪᒥᒃ 
ᐱᒋᐊᕈᒪᑎᓪᓗᒍ. ᐃᓕᖅᑯᓯᐅᔭᕆᐊᖃᖅᑐᓕᕆᔨ ᖃᐅᔨᓚᐅᖅᐳᖅ “F” ᐊᖓᔪᖅᑳᖓᓄᑦ ᓇᓗᓇᐃᔭᖅᑕᐅᔪᒪᓚᐅᖅᑐᖅ 
ᐃᓱᒪᓕᐅᕆᓚᐅᕐᓂᖓᓂᒃ ᐊᐅᓚᓂᕆᔭᖓᓄᑦ ᐃᓱᒪᒋᔭᕆᐊᓖᑦ ᒪᓕᒃᖢᒋᑦ ᓈᒻᒪᑦᑎᐊᖁᓪᓗᒋᑦ. 
ᐃᓕᖅᑯᓯᐅᔭᕆᐊᖃᖅᑐᓕᕆᔨ ᓈᒻᒪᒃᓴᓚᐅᕆᕗᖅ ᓇᓗᓇᐃᕈᑎᒋᔭᖓᓂᒃ ᐃᒪᓐᓇ, ᐋᒃᑳᕈᑎᖃᖅᑎᓪᓗᒍ “F” ᐱᔪᒪᔭᖓᓂᒃ, 
ᖃᐅᔨᒪᓚᐅᙱᒻᒪᑦ “F” ᐅᖃᐅᓯᖃᓚᐅᕐᓂᖓᓂᒃ ᐱᕋᔭᖕᓂᐅᔪᒥᒃ .40 ᒪᓕᒃᖢᒍ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ 
ᐱᖁᔭᖓᓂ. ᐃᓕᖅᑯᓯᐅᔭᕆᐊᖃᖅᑐᓕᕆᔨ ᑕᐃᒪᐃᒻᒪᑦ ᐋᖅᑭᒃᓯᓚᐅᖅᐳᖅ ᐊᑭᒋᐊᓚᐅᙱᓐᓂᖓᓂᒃ.  

ᐃᓕᖅᑯᓯᐅᔭᕆᐊᖃᖅᑐᓕᕆᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 
 


